
MINUTI

Il-Minuti tal-Laqgħa Nru 2, li saret fit-12 ta’ Mejju 2020, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana): Nilqagħkom għat-tielet laqgħa tal-Kumitat Permanenti għall-Affarijiet ta’ Għawdex. Qabel nibdew id-diskussjoni tal-lum nilqa’ lil kull min qiegħed isegwina, kemm fuq is-sit elettroniku tal-Parlament kif ukoll dawk li se jkunu qegħdin isegwuna matul ix-xandiriet fuq l-istazzjon televisiv tal-Parlament. Nieħu l-opportunità sabiex infakkar lil dawk kollha li se jkunu qegħdin jipparteċipaw f’din il-laqgħa li dawn huma xandiriet pubbliċi u li allura dak li se jingħad se jkun imxandar kif indikajt aktar qabel. U allura sakemm l-individwu ma jurix ix-xewqa li l-intervent tiegħu ma jixxandarx, l-interventi se jiġu mxandra.

Issa se nagħmel żewġ punti ta’ malajr fuq affarijiet li ġew diskussi preċedentement.  Fl-aħħar laqgħa kellna l-intervent tas-Sur Joe Cordina, Chairperson tal-Gozo Channel, u kif qbilna bħala Kumitat, għandna nifformolaw ittra sabiex tkun tista’ tinbagħat lill-awtoritajiet konċernati ħalli nkunu nistgħu niddefendu l-interessi tal-Gozo Channel.  Ikkomunikajt mas-Sur Joe Cordina sabiex jgħaddilna l-informazzjoni meħtieġa u appena tasal għandi din l-informazzjoni, inkunu nistgħu nifformolaw din l-ittra bi qbil bejnietna. 

Punt ieħor huwa dwar il-formolazzjoni tal-pjan ta’ ħidma. Il-Membri tal-Oppożizzjoni għaddewlna l-lista tas-suġġetti u issa qed nistenna l-lista min-naħa tal-Gvern ħalli mbagħad inkunu nistgħu nifformolaw il-pjan ta’ ħidma. 
 

L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)

IĊ-CHAIRPERSON: Issa nistgħu nibdew bl-ewwel intervent tal-lum u għalhekk nistieden lis-Sur Noel Xerri Chief Executive tal-Fondazzjoni OASI. Sur Xerri, nirringrazzjak talli lqajt l-istedina tagħna. L-item fuq l-aġenda huwa l-impatt tal-COVID-19 fuq Għawdex u t-triq ‘il quddiem. Ċertament li s-settur soċjali huwa komponent importanti ħafna ta’ din id-diskussjoni li qegħdin inwettqu. Għaldaqstant nistiednek sabiex tressaq l-intervent tiegħek u mbagħad wara nkunu nistgħu nagħmlulek xi mistoqsijiet. 

IS-SUR NOEL XERRI (Chief Executive tal-Fondazzjoni OASI): Sinjura President, nirringrazzjak tal-istedina. Biex nagħti stampa tal-effett tal-COVID-19 fuq is-settur soċjali, b’mod partikolari fil-qasam li naħdem fih jien, xtaqt l-ewwel nagħti stampa tax-xogħol li nagħmlu aħna biex kemm jista’ jkun inkun nista’ nwassal l-argument tiegħi.   Il-Fondazzjoni OASI fl-2019 kellha ’l fuq minn 200 kuntatt ma’ persuni li talbu l-għajnuna marbuta ma’ problemi relatati mal-addiction. Kien hemm ’il fuq minn 400 persuna li bbenefikaw mis-servizzi tal-Fondazzjoni u kien hemm ’il fuq minn 3,000 siegħa ta’ xogħol dirett fuq każijiet relatati ma’ problemi ta’ addiction. Kien hemm ukoll ’il fuq minn 3,000 siegħa ta’ xogħol ta’ prevenzjoni. 

Meta nħarsu lejn l-istampa tal-każijiet li kellna, b’mod speċjali lejn dawk relatati mal-abbuż tad-droga u l-alkoħol, naraw li l-maġġoranza tal-każijiet, ’il fuq minn 45%, kienu bi problemi ta’ kokaina. U għaliex qed nsemmi dan? Sa ħames jew għaxar snin ilu l-problema tal-eroina kienet tispikka imma llum ġejna bil-maqlub għax hija l-kokaina li saret problema kbira! Fil-fatt jekk tħarsu lejn l-islide ta’ wara taraw li nofs il-persuni li għamlu kuntatt magħna fl-2019 kellhom edukazzjoni sekondarja, filwaqt li l-kumplament kellhom edukazzjoni post-sekondarja. Fil-fatt 16% attendew l-Università u għandhom korsijiet mill-Università! Jiġifieri meta tħares lejn l-istampa kollha - l-abbuż tad-droga u l-abbuż tal-alkoħol imorru ħafna flimkien – tibda tistaqsi fejn se mmorru b’dawn is-sitwazzjonijiet. Jekk jien inħares daqsxejn lejn l-impatt tal-COVID-19 fuq dawn il-problemi, naturalment għandek l-aspett tal-social distancing u allura, bla ma trid, dawk il-kuntatti li qabel kienu qed isiru wiċċ imb’wiċċ ... Aħna nemmnu li anke fit-terapija, altru qed tiltaqa’ ma’ bniedem wiċċ imb’wiċċ u altru qed tagħmel komunikazzjoni miegħu online. Jiġifieri dak il-kuntatt mal-persuna naqas.

Ngħaddi lill-Kumitat din il-preżentazzjoni u d-dokument li semmejt:

Powerpoint presentation intitolata “OASI Foundation: Addiction in Gozo & COVID-19 Impact”; u

Dokument intitolati “Proposal: Detoxification Processes in Gozo”.

IĊ-CHAIRPERSON: Grazzi. Tista’ tispjegalna kif qegħdin tagħmlu kuntatt magħhom bħalissa? Qegħdin tagħmlu sessions online jew bit-telephone?

IS-SUR NOEL XERRI: Bħalissa qegħdin nużaw ħafna l-video conferencing u t- telephone, però l-effett tiegħu mhuwiex l-istess bħal meta inti tiltaqa’ ma’ bniedem wiċċ imb’wiċċ. L-effett huwa differenti. Xorta għaddejjin u qegħdin nagħmlu gruppi ta’ terapija permezz tal-internet, permezz tal-video conferencing. Però l-effett naqas. L-impatt ta’ dak l-intervent mhuwiex daqshekk b’saħħtu. L-istess ħaġa fir-rigward tal- admissions li jkollna. Bħala Fondazzjoni noffru s-servizz residenzjali għal dawk il-persuni li għandhom problemi ta’ addiction, li l-maġġoranza tagħhom ġejjin minn Malta.   Minn kemm ilha li bdiet din il-pandemija kull ma għadna rnexxielna ndaħħlu hija persuna waħda biss, sakemm irnexxielna nsibu modi kif inkunu nistgħu noffru servizzi ta’ detoxification kif ukoll ta’ kwarantina.  

Biex persuni jibdew programm ta’ terapija ta’ riabilitazzjoni, l-ewwel ikollhom bżonn jiġu ditossifikati u mbagħad iridu jgħaddu minn proċess ta’ kwarantina biex il-persuni li jkunu fir-residenza jkunu siguri. Fil-fatt bħalissa għandna żewġ persuni li huma medikament vulnerabbli taħt il-kriterji tad-Dipartiment tas-Saħħa u allura ridna nsibu dawn is-servizzi. Għall-grazzja ta’ Alla sibna l-għajnuna kemm min-naħa tal-Gvern kif ukoll min-naħa tal-FSWS u rnexxielna nibdew nagħmlu użu minn Dar Padova, li ġiet konvertita f’post ta’ kwarantina, u qed toffri wkoll servizz għall-Maltin. Però jibqa’ l-fatt li minħabba l-impatt tal-COVID-19 l-anzjetajiet żdiedu, kemm minħabba nuqqas ta’ servizzi għax is-servizzi bla ma rridu naqsu, u kemm minħabba dak li qed jiġri fis-soċjetà b’mod inġenerali. Fil-fatt rajna persuni li kienu għaddejjin mit-terapija li kellhom relapse! Mhumiex ħafna però kien hemm każijiet minn dawn u l-pandemija affettwathom b’dan il-mod.   

Minn hawnhekk nixtieq nirringrazzja lill-ħaddiema tagħna għaliex huma kommessi u qed jagħmlu sforz kbir minkejja li jafu bid-diffikultajiet li jeżistu. Kellna sitwazzjonijiet fejn dawk li kienu qegħdin jagħmlu servizz fuq part-time basis kellna nwaqqfuhom.  Dawn għandhom ix-xogħol primarju tagħhom imma kienu jagħtuna l-għajnuna tagħhom b’mod part-time. Dawn kellna nwaqqfuhom għax kien se jkun ta’ detriment għall-persuni li qegħdin jagħmlu programm residenzjali. Fl-istess ħin il-ħaddiema li kienu full-time issa qegħdin jaħdmu bix-shift u naturalment din hija xi ħaġa impenjattiva ħafna għalihom. Minn hawn nerġa’ nirringrazzjahom tax-xogħol tagħhom.  

Fir-rigward tal-organizzazzjoni rrid ngħid li aħna bħala OASI għandna PSP mal-Gvern u dan il-PSP huwa marbut ma’ ċerti targets, li kif inhi s-sitwazzjoni bħalissa, naħseb li se jkun diffiċli li nlaħħqu dawn it-targets. Nispera li l-impatt finanzjarju ma jkunx daqshekk qawwi.

IĊ-CHAIRPERSON: Ir-referrals jiġu mill-entitajiet ċentrali tal-Gvern hux hekk?  

IS-SUR NOEL XERRI: Ir-referrals jiġu minn kullimkien. Kull min ikollu bżonn programm residenzjali, jekk hu Malti jew Għawdxi, għandu dritt li jidħol. Idealment jiġu riferuti mill-Gvern però fil-każijiet li ma jiġux riferuti mill-Gvern aħna ngħaddu ċerta informazzjoni, b’mod konfidenzjali ħafna, lill-Gvern biex għal raġunijiet ta’ audit joffri s-servizz. Din inkwantu tar-referrals. Però r-referrals huma diffiċli li jiġu, anke bħalissa għax il-programmi residenzjali marbuta mal-problema tad-droga bħalissa jinsabu kollha magħluqin. Naħseb aħna l-ewwel ċentru li qegħdin niftħu l-bibien u qegħdin nimxu b’ċerta mod biex ikollna safe admissions. Ovvjament l-admissions iridu jkunu safe through il-criteria tal-Health Department.

Fir-rigward tal-addiction imbagħad kif narawha vis-à-vis dak li qiegħed jiġri ma narawx differenzi bejn Malta u Għawdex illum il-ġurnata. Fejn qabel konna ninnotaw ċerta differenzi, illum il-problemi soċjali li kienu jeżistu Malta jeżistu wkoll f’Għawdex u dan minħabba diversi sitwazzjonijiet. Forsi l-aktar punt kruċjali tagħha hu l-effett tal-komunikazzjoni. Dan jidher ukoll meta inti tħares lejn l-istampa tal-abbuż tad-droga anke f’Malta għax fejn qabel kien ikollok ċerta areas li huma lokalizzati u l-persuni li jabbużaw ma jitħalltux, ma joħorġux ‘il barra minn dik il-lokalità, illum il-ġurnata f’Malta għandek nies li mis-south qegħdin jixtru d-droga min-naħa tan-north u bil-maqlub. L-istess ħaġa f’Għawdex. Illum il-ġurnata l-ħaġa saret iktar normalizzata u l-awareness jew il-connections saru komunissimi. Illum il-ġurnata tara lil dak u tara lil ieħor u jkun faċli tgħid li dak tafu hemm u lil ieħor tafu hemm.  

L-istess ħaġa għal dak li għandu x’jaqsam mal-abbuż tal-alkoħol. L-abbuż tal-alkoħol żdied u għalkemm ħafna min-nies li aħna naraw jippreżentaw primarjament problemi ta’ kokaina, x’ħin tibda nieżel fil-fond, tibda tinduna li l-problemi jkunu ġejjin aktar mill-alkoħol milli mill-kokaina. Ladarba bniedem iwaqqaf l-abbuż tal-alkoħol, il-problemi tal-kokaina jieqfu. Dik hija xi ħaġa komunissima. Issa l-alkoħol huwa aċċessibbli ħafna, l-istess ħaġa bħall-kokaina imma l-alkoħol huwa droga legali u allura fl-atmosfera tal-partying huwa komuni ħafna. Jiġifieri hemm a good mix.   

Xtaqt insemmi punt ieħor li huwa interessanti u hawn qed nirriferi għall-istigma u għan-normalizzazzjoni tal-abbuż tad-droga. Għalkemm għad fadal dik l-istigma biex jien immur infittex l-għajnuna għax donni nibża’ li se jkunu jafu n-nies li jien qed nabbuża, mill-banda l-oħra li jien nieħu d-droga u li nagħmel party fil-weekend saret xi ħaġa normali. Kważi kważi m’intix normali jekk ma teħux drogi! Fil-fatt rajna diversi personalitajiet li jgħaddu kummenti fuq l-użu tad-droga bħala xi ħaġa normali u issa qed naraw ukoll proposti biex il-kannabis tiġi legalizzata għall-użu rikreattiv. Fil-fatt m’ilux ħriġna press release bħala organizzazzjonijiet differenti - OASI, Sedqa, Caritas u l-Assoċjazzjoni tal-Psikjatri Maltin - u għedna li d-drogi ma nistgħux ngħidulhom rikreazzjonali! Qisu biex nieħu gost jew biex nirrilassa rrid nieħu d-drogi! Bniedem għandu jfittex affarijiet oħra. 

Xtaqnt ngħaddi kumment żgħir fuq is-sistema edukattiva. Bħala Fondazzjoni nixtiequ li jkollna iktar impatt jew interazzjoni mal-edukazzjoni. Fil-fatt m’ilux wisq kellna konferenza u kellna xi training ukoll għall-għalliema, għall-guidance teachers u għall-head teachers ta’ Għawdex li kienet xi ħaġa interessanti ħafna. Għandna daqsxejn ta’ diffikultà d-Detox ta’ Għawdex, fejn hemmhekk isir il-heroin substitution u jingħata l-methadone għax qed jitolbu li niċċaqilqu minn hemm. Fil-fatt ressaqna l-proposta tagħna li ddiskutejnieha mal-FSWS u forsi nkun nista’ nsemmiha aktar ’il quddiem. Peress li Għawdex huwa iżgħar nistgħu nilħqu aktar u jkollna aktar aċċess.   

ONOR. KEVIN CUTAJAR: L-FSWS x’inhi?

IS-SUR NOEL XERRI: Il-Foundation for Social Welfare Service u s-Sedqa tagħmel parti minnha. Ta’ min isemmi wkoll li apparti l-methadone llum teżisti mediċina oħra li jisimha Buprenorfen li għadha expensive ħafna għall-persuni li għandhom problemi ta’ eroina. Naturalment bil-COVID-19 il-problemi soċjali u s-sapport soċjali qiegħed jonqos. Apparti minn hekk, anke l-istrutturi soċjali qegħdin jonqsu. Is-sapport soċjali qed jonqos ħafna u dan qegħdin inħossuh fix-xogħol tagħna. U fejn qabel kont tara li l-familja, anke bl-extended family, qiegħda tagħti sapport lill-individwu li għandu problema ta’ addiction, illum il-ġurnata kważi kważi sar aktar easy li taqta’ l-ħbula!   

Wieħed mis-suġġerimenti li konna qed nipproponu hu li l-methadone distribution - billi f’Għawdex hemm numru żgħir ta’ persuni li qegħdin jieħdu l-methadone u dawn ma jaqbżux l-20 persuna - isir billi jiġi mqassam fid-djar minflok ma l-persuni jmorru huma għalih. B’dak l-approach inkunu qegħdin nevitaw li jkun hemm kuntatti u milli l-persuni jiltaqgħu barra d-Detox joqogħdu hemm jitkellmu, ġieli forsi anke jkun hemm xi ftehim li ma jkun xejn pjaċevoli! Apparti minn hekk tkun qed tilħaq mhux biss lil dawn in-nies imma anke lill-familjari tagħhom. Inti taf li xħin qed tmur fid-dar qed tara lilhom, lit-tfal tagħhom, lill-ġenituri tagħhom, tara x’tip ta’ ħajja qed jgħixu u l-ambjent soċjali li fih qed jgħixu. Jiġifieri minn dak l-aspett, apparti li qed toffri għajnuna medika, tkun qed toffri wkoll għajnuna soċjali permezz ta’ nurse u ta’ social worker.

IĊ-CHAIRPERSON: Hawnhekk apparti l-methadone delivery, inti qed tgħid ukoll għall-methadone administration? Jiġifieri inti qed tgħid li trid tqassam u tamministra?

IS-SUR NOEL XERRI: Tiġi ppreparata u mbagħad ikollok nurse miegħek biex tamministraha hi. 

IĊ-CHAIRPERSON: Inti taf li hemm is-servizz nazzjonali fil-komunità, il-Commcare Unit, fejn ikollok nurses u speċjalisti oħra differenti li jipprovdu servizzi domiċiljari.  Tkellimtu magħhom biex dan is-servizz jiġi inkluż f’dak il-formolarju?

IS-SUR NOEL XERRI: Aħna tkellimna biss mal-FSWS. 

IĊ-CHAIRPERSON: Is-servizz li qed nirreferi għalih jien mhuwiex tal-FSWS, u għalhekk li nista’ nissuġġerilek jien hu li nieħdu inizjattiva minn hawnhekk li nagħmlu bridging biex isiru diskussjonijiet. Preżentement diġà għandna kwart ta’ Malta tibbenefika minn dan is-servizz domiċiljari, u every so often dawn is-servizzi jiżdiedu wkoll. Għalhekk meta qed naraw numri daqstant żgħar, nistgħu nagħmlu s-suġġeriment li tiskatta diskussjoni mal-entitajiet ikkonċernati nazzjonali. This is a very good point. Però rridu nagħmluha ċara li hawnhekk m’aħniex qed nitkellmu sempliċement fuq fornitura imma fuq amministrazzjoni wkoll.

IS-SUR NOEL XERRI: Sinjura President, waħda mid-diffikultajiet li għandhom l-Għawdxin fir-rigward tal-methadone dispensing hija fejn jidħol it-tabib; Dr Moses Camilleri mis-Sedqa jiġi minn Malta, jarahom darba fix-xahar. Għalhekk aħna konna qed nipproponu wkoll li bl-għajnuna ta’ Dr Moses Camilleri u ta’ tobba oħra mis-Sedqa, li għandna relazzjonijiet tajba ħafna magħhom, inkunu nistgħu namplifikaw dan is-servizz.

Inħossu wkoll il-bżonn ta’ Detox residenzjali ġewwa Għawdex, u r-raġuni hi li jkollna numru ta’ Maltin li jkollhom bżonn l-għajnuna ta’ residential detox, però minħabba l-istigma dawn isibuha diffiċli li jaċċessaw dawn it-tip ta’ servizzi. Peress li aħna qegħdin ġo Għawdex u għalhekk qegħdin f’post aktar riżervat, huma jkunu jixtiequ jaċċessaw is-servizzi tagħna, u għalhekk jien naħseb li wasal iż-żmien li nibdew nipprovaw naħsbu fuq dan l-aspett.   

Fir-rigward taż-żgħażagħ, bħalma forsi tafu l-Fondazzjoni OASI ilha żmien twil tagħmel studji kull tant żmien fuq il-kambjament taż-żgħażagħ eċċ. Madanakollu issa aħna qegħdin nipproponu li mhux nibqgħu nagħmlu, pereżempju, studju kull ħames snin imma li permezz ta’ youth workers, li naturalment iridu jkunu monitored u supervised, nagħmlu a longitudinal study fuq il-kambjament li qegħdin jesperjenzaw iż-żgħażagħ. Ir-raġuni għaliex qed jinħass dan il-bżonn hi sempliċi. Id-dinamika tant qed tinbidel malajr li studju li jkun sar ħames snin ilu, wara tliet snin ma jibqax validu. Għalhekk inħossu li jkun ferm aħjar jekk ikollna sistema ta’ informazzjoni u barra minn hekk ikollna wkoll sistema ta’ outreach permezz ta’ youth workers li jkunu qed jiffrekwentaw l-istess ambjenti li jkunu qed jiffrekwentaw iż-żgħażagħ l-oħra. Hawnhekk m’iniex qed nirreferi biss għal postijiet bħal detox imma youth centres, postijiet fejn ikunu ż-żgħażagħ qabel ma jidħlu l-iskola, wara li joħorġu mill-iskola, eċċ. Din hija xi ħaġa li aħna nħossu l-bżonn tagħha, però biex inwettqu proġett bħal dan għandna bżonn is-sapport.

Sinjura President, biex nikkonkludi rrid ngħid li aħna min-naħa tal-OASI qed insibuha diffiċli biex insibu ħaddiema li jkunu lesti jaħdmu ma’ din il-Fondazzjoni. Illum il-ġurnata, għall-grazzja t’Alla, anke bl-agreement li għadna kif għamilna mal-Gvern, suppost għandna ngħollu l-livell u niġu at par mas-servizzi tal-gvern. Però still xorta waħda jibqa’ l-fatt li ... Pereżempju, fattur ieħor huwa li xi kultant issib nies li jippreferu jibqgħu jaħdmu Malta milli jiġu jaħdmu Għawdex, u dan għal diversi raġunijiet. Aħna nħossu l-bżonn li l-pool tal-ħaddiema għandu jiżdied. Biex inġib eżempju wieħed, fil-fehma tagħna hemm bżonn ta’ ħafna aktar aftercare għax ma nixtiqux li jkollna programmi fejn il-persuni jkollhom programm residenzjali twil, anzi nixtiequ li jkun pjuttost qasir, imma mbagħad irid ikun hemm ħafna aktar sapport f’dak li għandu x’jaqsam mal-komunità. Nirringrazzjak.

IĊ-CHAIRPERSON: Grazzi, Sur Xerri. Nixtieq ningħaqad miegħek biex nagħmel ringrazzjamenti lill-ħaddiema tagħkom, lilek personali u lit-tim kollu għax naf kemm l-operat tagħkom mhux biss huwa ta’ fejda għall-gżira Għawdxija imma anke fuq livell nazzjonali.

Issa nixtieq nagħmel xi punti żgħar biex tiskatta d-diskussjoni. L-ewwelnett nixtieqek tispjega għaliex fit-tabella dwar liema tip ta’ drogi l-aktar jintużaw ma rajtx is-synthetic drugs. Tista’ tispjega ftit għaliex dawn it-tip ta’ drogi tħallew barra?
Punt ieħor li nixtieq nagħmel huwa li fit-tieni tabella, fejn qed jissemma l-livell ta’ edukazzjoni, forsi meta wieħed qed jara l-frażi “livell sekondarju” jista’ jaħseb li din qed tirreferi għall-istudenti li jattendu l-iskejjel skondarji. Madanakollu nafu li kulma jmur l-etajiet tal-abbuż, kemm tad-droga kif ukoll tal-alkoħol, qegħdin jonqsu u qed naraw ukoll saħansitra adoloxxenti żgħar li jibdew jesperimentaw kemm bid-droga kif ukoll bl-alkoħol.
Saret riferenza wkoll għall-aċċess għas-sistema edukattiva. Kumbinazzjoni dalwaqt se jkollna seduta li għaliha se jattendi s-Segretarju Permanenti flimkien ma’ rappreżentanti ta’ diversi entitajiet edukattivi, u għalhekk forsi dan jista’ jkun l-aktar mument propizju biex niftħu din id-diskussjoni.

Hawnhekk nixtieq ngħaddi wkoll suġġeriment. Bħalissa li t-tfal qegħdin jingħataw tuition online permezz ta’ Microsoft Teams u ta’ diversi modi oħra, taħseb li dan hu l-mument propizju li tutilizzaw dawn il-forom ta’ komunikazzjoni biex tgħaddu messaġġ lit-tfal waqt li qegħdin fid-djar tagħhom? Illum il-ġurnata l-għalliema qegħdin jużaw anke MP3s u MP4s ta’ nofs minuta, imma anke dan il-ħin qasir huwa biżżejjed biex taqbad l-attenzjoni tat-tfal.

Mistoqsija oħra li nixtieq nagħmel huwa kif inhu l-aħjar li dak li jkun jagħmel kuntatt magħkom. Kif għedna qabel, in-nuqqas ta’ soċjalizzazzjoni jista’ jwassal ukoll għal abbuż ta’ sustanzi u jekk dak li jkun isib ma’ min jitkellem u forsi anke lil min jagħti parir professjonali jkun jista’ jevita milli mbagħad ikollu jirrikorri għas-servizzi ta’ terapija.

Issa nistieden lill-kollegi tiegħi biex jagħmlu l-mistoqsijiet li jixtiequ jagħmlu ħalli mbagħad inkunu nistgħu ngħaddu għall-konklużjoni għax il-ħin qed jagħfas.

L-Onor. Kevin Cutajar.

ONOR. KEVIN CUTAJAR: L-ewwel mistoqsija li għandi għandha x’taqsam direttament mal-virus tal-COVID-19. Is-Sur Noel Xerri qal li matul dan il-perjodu tal-COVID-19 il-każijiet ta’ abbuż mid-droga żdiedu, u semma l-ansjetà. Dawn il-każijiet għaliex żdiedu? U jista’ s-Sur Xerri jispjegalna x’kienu l-kawżi ta’ din l-ansjetà? Għax kif semmiet iċ-Chairperson, jista’ jkun li l-ansjetà tkun ġejja mill-fatt li bħalissa wieħed mhux qed jissoċjalizza u jista’ jkun ukoll li dak li jkun qed isib diffikultà biex jaċċessa s-servizzi li toffri l-Fondazzjoni OASI.

It-tieni mistoqsija li nixtieq nagħmel tirrigwarda r-referrals. Is-Sur Noel Xerri semma li bħalissa huwa diffiċli li jsiru r-referrals. X’qed iżomm milli jsiru dawn ir-referrals? Qed nagħmel din il-mistoqsija għax il-perjodu partikolari li qed ngħixu fih mhuwiex xi wieħed qasir imma jista’ jtawwal.

IĊ-CHAIRPERSON: Is-Sur Noel Xerri.

IS-SUR NOEL XERRI: Ħalli nibda biex nirrispondi għall-mistoqsija li saritli dwar is-synthetic drugs.

L-ewwel nett irrid ngħid li llum il-ġurnata d-drogi saru ħafna aktar aċċessibbli u l-kwalità tagħhom hija ħafna aktar imbagħbsa. Fil-fatt illum anke l-prezzijiet tad-drogi niżlu ħafna. Pereżempju, filwaqt li 20 sena ilu gramma kokaina kienet tiswa Lm80, illum il-ġurnata gramma kokaina tiswa bejn €35 u €50. Hawnhekk wieħed jistaqsi: Għaliex illum hemm dik id-diskrepanza kbira fil-prezzijiet meta kkomparata ma’ qabel? Barra minn hekk issib lil min jgħidlek: Illum għamilt użu mill-kokaina, però l-effett ma kienx l-istess bħal dak ta’ jumejn ilu. Għaliex? X’ikun ġara? Illum it-taħlit huwa akbar u ħafna huma dawk li mingħalihom qed jieħdu xi ħaġa u ma jkunux qed jieħdu dak li suppost qed jieħdu. Dak huwa fatt!
 
Rigward il-mistoqsija li saritli fuq drogi sintetiċi, iva dawk niltaqgħu magħhom, però l-maġġoranza l-kbira tad-drogi li niltaqgħu magħhom huma kokaina, alkoħol u naturalment kannabis. Rajna lil min weġġa’ anke bis-synthetic drugs, kemm f’Għawdex kif ukoll f’Malta.

Għal dak li għandu x’jaqsam ma’ etajiet, dawn ivarjaw. Biżżejjed ngħid li għandna persuni li għandhom mas-60 sena filwaqt li sas-sena l-oħra stess kellna persuna ta’ 15-il sena, u dawn il-persuni jiġu kemm minn Malta kif ukoll minn Għawdex.

Irrid ngħid ukoll li għalkemm għall-bidu meta faqqgħet il-pandemija tal-COVID-19 in-numru ta’ persuni li jċemplu għall-għajnuna naqas, illum in-numru reġa’ żdied, u rrid ngħid li llum hemm aktar frustrazzjoni wkoll għax prattikament kien biss f’dawn l-aħħar ħmistax li sibna post jew triq biex inkun nistgħu ndaħħlu n-nies. Nerġa’ ngħid li d-domanda żdiedet u n-nies li qegħdin jitolbu l-għajnuna hemm qegħdin.

Forsi ż-żieda fl-ansjetà ġejja wkoll min-nuqqas ta’ sapport li sabu dawn il-persuni waqt din il-pandemija. Support groups bħal NA (Narcotics Anonymous) jew AA (Alcoholic Anonymous) matul dan il-perjodu u llum l-uniku aċċess li wieħed għandu għalihom huwa online. L-ansjetà żdiedet ukoll minħabba li s-sapport naqas. Waqt il-perjodu ta’ din il-pandemija s-soċjalizzazzjoni naqset u kważi kważi ġiet fix-xejn bil-konsegwenza li mbagħad jinbtu ħafna biżgħat anke dwar dak li jista’ jiġri. Dawn huma r-raġunijiet prinċipali li għalihom żdiedet l-ansjetà.

Għar-rigward tal-mistoqsija li saritli dwar referrals, aħna ma tantx ikollna referrals minn uffiċjali, però l-persuni li qegħdin ibatu jċemplu, u dawn il-persuni huma ġejjin minn kull livell tas-soċjetà. Illum wieħed jista’ jagħmel kuntatt magħna billi sempliċement jaqbad it-telephone u jiddalja 21563333. Dan minbarra li wieħed jista’ jsibna wkoll fuq il-midja soċjali, fosthom fuq Facebook, Instagram u Twitter.

IĊ-CHAIRPERSON: L-Onor. Kevin Cutajar. Jekk jogħġbok kun konċiż għax il-ħin qed jagħfas.

ONOR. KEVIN CUTAJAR: B’riferenza għar-referrals, qed nifhem tajjeb li minħabba s-sitwazzjoni preżenti tal-COVID-19 li ninsabu għaddejjin minnha jista’ jkun hemm jew seta’ kien hemm xi ostakli biex persuna tidħol għall-programm? Jista’ jekk jogħġbu s-Sur Noel Xerri jaċċenna dwar dan?

IĊ-CHAIRPERSON: Is-Sur Noel Xerri.

IS-SUR NOEL XERRI: Biex wieħed jiġi jagħmel programm residenzjali kien hemm bżonn li nsibu toroq minn fejn bniedem ikun jista’ jgħaddi filwaqt li jżomm lill-komunità li se jidħol fiha safe. Minħabba f’hekk wieħed kellu bżonn joqgħod għal perjodu fi kwarantina, xi ħaġa li qabel ma kinitx teżisti. L-ewwel għamilt aċċenn għal Dar Padova, u fil-fatt illum il-ġurnata Dar Padova qed isservi bħala post fejn wieħed joqgħod kwarantina. Dar Padova ma toffrix servizzi mediċi biex bniedem ikun jista’ jaffaċċja withdrawals, imma għall-grazzja t’Alla mil-lum Dar l-Impenn, li qabel kienet tagħmel residential detoxification, reġgħet bdiet topera biex tagħti servizz lil dawn il-persuni. Ta’ min jgħid li dan is-servizz huwa qasir u mbagħad naturalment wieħed ikun irid isegwi l-kwarantina.  

IĊ-CHAIRPERSON: Nirringrazzja lis-Sur Xerri kif ukoll lill-Fondazzjoni OASI tal-ħidma tagħhom.

IS-SUR NOEL XERRI: Grazzi lilkom.

IĊ-CHAIRPERSON: Ngħaddu għall-intervent li jmiss fejn issa se niddiskutu l-qasam tas-saħħa mentali. Fostna permezz ta’ Zoom għandna lis-Sinjura Jeanette Falzon, li hija l-Viċi-President tal-Mental Health Association ġewwa Għawdex, u għandna wkoll lil Dr Anton Grech fejn anke hu se jkun qiegħed jagħmel il-preżentazzjoni tiegħu. Nirringrazzjakom talli ngħaqadtu magħna u talli aċċettajtu l-istedina tagħna.

DR ANTON GRECH (Clinical Chairman fid-Dipartiment tal-Psikjatrija): Bażikament li se nagħmlu hu li jien se nagħti ftit background ta’ kif il-COVID-19 qed taffettwa s-saħħa mentali ħalli mbagħad is-Sinjura Jeanette Falzon tiffoka fuq is-sitwazzjoni partikolari li qed tiffaċċja l-Mental Health Association ġewwa Għawdex.

Se ngħaddi mill-ewwel lill-Kumitat: 

Powerpoint presentation intitolata “COVID-19”.

Nibda biex ngħid li sfortunatament minħabba l-COVID-19 jidher li l-problemi ta’ saħħa mentali qed jiżdiedu u se jkomplu jiżdiedu mad-dinja kollha. Fil-fatt il-WHO (World Health Organisation) qalet saħansitra li ġej “tsunami ta’ mental health problems”! Ir-raġuni hi li normalment diġà jkun hemm ċerti ċirkostanzi li jikkawżaw mental health issues, u ċ-ċirkostanza tal-COVID-19 kompliet tagħmel dawn iċ-ċirkostanzi aktar diffiċli. L-ewwel nett tiskanta, imma kull bidla kbira fil-ħajja, hi x’inhi, anke jekk inhi waħda pożittiva, tista’ tikkawża problemi ta’ saħħa mentali, u l-COVID-19 ikkawżat bidliet kbar ħafna fil-ħajja tan-nies. Hemm ukoll dak li hu msejjaħ bħala “fear of the unknown”, u l-fatt li ħafna nies qed jibżgħu li se jiġri xi ħaġa lilhom jew inkella lill-għeżież tagħhom, speċjalment jekk il-ġenituri tagħhom huma persuni vulnerabbli, qed jikkawża ħafna stress.

Xi ħaġa li ma tingħatax daqstant importanza hija li ma tistax taqsam is-saħħa mentali għaliha u s-saħħa fiżika għaliha għax il-ġisem tal-bniedem irid jittieħed b’mod sħiħ. Sfortunatament minħabba li ħafna qed jibżgħu jmorru għall-appuntament tagħhom l-isptar jew għal servizzi oħra ta’ saħħa, ħafna problemi fiżiċi mhumiex qed jiġu kkurati bil-konsegwenza li dawn qed iwasslu għal problemi ta’ saħħa mentali.

Fattur kbir ieħor għall-problemi ta’ saħħa mentali f’dan il-perjodu tal-COVID-19 huwa s-social isolation għax meta bniedem jinqata’ mis-soċjetà qed ikun aktar soġġett għall-problemi ta’ saħħa mentali. Anke l-fatt li bħalissa hawn mijiet ta’ persuni li minħabba li nstabu pożittivi għall-COVID-19 iridu jagħmlu 15-il ġurnata kwarantina iżolati totalment qed jikkawża ċerti problemi.
Hawn wieħed irid isemmi wkoll il-financial insecurity. Kif għedt diġà, meta aħna nitkellmu fuq saħħa mentali ma nkunux qed nitkellmu fuq il-moħħ biss imma fuq bniedem komplet, u l-financial insecurity li tinħoloq iġġib il-problemi.

X’tip ta’ problemi qed naraw bħalissa? L-ewwel nett ħafna nies li fil-passat kellhom dipressjoni, ansjetà jew kondizzjonijiet oħra u llum għall-grazzja t’Alla fiequ minnhom, b’dan l-istress qed ikollhom dak li ngħidulu relapse, jiġifieri qed jerġgħu jbatu minn dawn il-kondizzjonijiet. Pereżempju, bħalissa lili qed jikkuntattjawni nies li kienu klijenti tiegħi seba’ jew għaxar snin ilu u li ma kontx bqajt narahom għax kienu qed iħossuhom tajbin, imma issa b’dan l-istress tal-COVID-19 reġa’ kellhom relapse tal-kondizzjoni. Anke għal min kien diġà għaddej minn ċerta ansjetà jew depression, l-istress li ġabet magħha din iċ-ċirkostanza għamel is-sitwazzjoni agħar.

Imbagħad hemm dawk li nsejħulhom bħala “maladaptive ways” ta’ kif wieħed jiddijlja mal-istress, u hawn se nkompli ftit ma’ dak li kien qed jgħid is-Sur Noel Xerri. Bħalissa qed naraw ħafna nies jużaw dak li ngħidulu “self-treatment” fejn meta jkollhom xi stress u allura, pereżempju, ma jkunux jistgħu jorqdu, jikkonsmaw ħafna alkoħol jew sustanzi oħra biex ikunu jistgħu jorqdu. Hemm ukoll min normalment kien jieħu l-kokaina biss f’xi parties mentri issa qed jeħodha ħafna biex jiddilja mal-istress.

Min-naħa l-oħra mbagħad hemm min qatt ma bata mill-ebda kondizzjoni, imma bħalissa fis-soċjetà tant hawn ansjetà aktar mis-soltu li hawn min isir sensittiv għal dik l-ansjetà bil-konsegwenza li għall-ewwel darba jibda jbati bl-ansjetà jew b’xi depression.

Hawn ukoll ċerti nies li jkunu predisposti għall-mard mentali minħabba li jew ikollhom ħafna kondizzjonijiet ta’ mard mentali fil-familja tagħhom jew inkella jkunu qed jgħixu f’ċertu ambjent, però minkejja dan kollu jirnexxielhom jibqgħu għaddejjin b’ħajjithom mingħajr qatt ma jimirdu. Madanakollu ċ-ċirkostanzi straordinarji preżenti qed iwaqqgħu lil uħud minn dawn in-nies f’kondizzjonijiet psikjatriċi serji. Pereżempju, dalgħodu jien kont l-isptar u xi ħaġa komuni li bdejna niltaqgħu magħha - u din qed issir aktar komuni mis-soltu - hija li jkollna nies barranin predisposti għall-mard mentali, bħalissa qed jaħdmu Malta, jiġifieri qed jikkontribwixxu għall-ekonomija tagħna, imma dawn minħabba li m’għandhom lil ħadd minn tal-familja hawn Malta u bħalissa qed jaħdmu mid-dar bit-teleworking spiċċaw iżolati minn kulħadd bil-konsegwenza li nħakmu minn kondizzjonijiet anke serji ta’ psikosi.

Għalhekk minkejja li l-WHO qed tgħid li se naraw mewġa kbira ta’ problemi ta’ saħħa mentali wara li tgħaddi l-pandemija tal-COVID-19, sfortunatament f’pajjiżna dawn il-każijiet diġà qed narawhom u mmissuhom b’idejna. Nirringrazzjak, Sinjura President. 

IĊ-CHAIRPERSON: Grazzi. Is-Sa Jeanette Falzon.

SA JEANETTE FALZON (Viċi-President tal-Mental Health Association): Sinjura President, il-Mental Health Association ġewwa Għawdex twaqqfet għaxar snin ilu. Jien min-naħa tiegħi llum se nelenka x-xogħol li qegħdin nagħmlu f’dawn iċ-ċirkostanzi straordinarji tal-COVID-19.

L-għan ewlieni tagħna dejjem kien li nxerrdu għarfien u tagħrif dwar problemi ta’ saħħa mentali fost il-popolazzjoni Għawdxija filwaqt li ngħinu u ninkoraġġixxu lill-istess persuni u lill-familjari tagħhom biex ikunu minn ta’ quddiem fl-ixprunar tat-titjib fil-qasam soċjali, ekonomiku u legali. Aħna bħala Assoċjazzjoni konna konxji sa mill-bidu ta’ din il-pandemija li din l-emerġenza ta’ saħħa pubblika se taffettwa b’mod drastiku lill-persuni b’nuqqas ta’ saħħa mentali, u għaldaqstant ta’ kuljum qegħdin nassistu fuq livell individwali għal diversi effetti emozzjonali qawwija, bħal ngħidu ansjetà, paniku, biża’, inċertezza, dwejjaq, hopelessness u helplessness. Kif qalu ta’ qabli, żdied ukoll l-użu ta’ sustanzi illeċiti, speċjalment l-alkoħol.

Min-naħa l-oħra fuq livell ta’ komunità minħabba l-għeluq ta’ postijiet tax-xogħol, skejjel u postijiet fejn wieħed jiltaqa’ u jintegra fis-soċjetà, ovvjament qegħdin nassistu għar-riperkussjonijiet li dawn iġibu fuq l-individwu u l-familja tiegħu. Għalhekk aħna bħala Assoċjazzjoni bdejna naħdmu immedjatament b’mod remot permezz ta’ telefonati kontinwi, Skype, Facebook u mezzi soċjali oħra biex l-ewwel u qabel kollox nagħmlu kuraġġ lil dak li jkun filwaqt li nassiguraw is-saħħa mentali tagħna lkoll. Qed nagħmlu minn kollox sabiex inaqqsu l-ansjetà u d-dubji, speċjalment minħabba flooding ta’ informazzjoni mit-televiżjoni, mir-radju u minn mezzi soċjali oħra. Rajna partikolarment biża’ estrema li wieħed jinstab pożittiv għall-virus jew biża’ tremend li jista’ jittrażmetti jew jinfetta lill-membri l-oħra tal-familja tiegħu. Għalkemm is-servizz li qed noffru huwa remot, rajna li dan qed iħalli effett pożittiv immens fejn jidħol sens ta’ sigurtà u konsolazzjoni. Qegħdin nagħmlu wkoll interventi virtwali fejn jidħol empowerment, speċjalment biex nindirizzaw issues ta’ assertività, self-awareness, immaniġġar ta’ stress, iżolament u ħiliet personali. Min-naħa tagħna aħna qed nagħmlu dak kollu possibbli biex nassiguraw ukoll li persuni b’nuqqas ta’ saħħa mentali jibqgħu konformi, pereżempju, ma’ kif jieħdu l-mediċina u ma’ kif qed ikampaw id-dar fid-diversi rwoli li għandhom, fosthom pereżempju mar-rwol li jieħdu ħsieb lit-tfal jew lil membri oħra tal-familja.

Qed nużaw il-mezzi kollha possibbli biex ninkoraġġixxu persuni b’nuqqas ta’ saħħa mentali jinvolvu ruħhom f’attivitajiet li jagħtuhom pjaċir u fl-istess ħin sens ta’ sodisfazzjon, bħal pereżempju tisjir, xogħol fil-ġnien, qari, eżerċizzju u diskussjonijiet edukattivi. Rwol importanti ieħor li ħadet l-Assoċjazzjoni hu li qed niffaċilitaw il-komunikazzjoni bejn familji li qegħdin kwarantina ma’ ċerti riżorsi fil-komunità, bħal knejjes, kunsilli lokali u għaqdiet volontarji oħrajn, u dan għad-diversi bżonnijiet li jistgħu jkunu jeħtieġu dawn il-familji, fosthom xiri ta’ mediċini u prodotti tal-ikel jew trasport għal xi appuntament li jkollhom l-isptar. Fil-fatt nista’ ngħid li matul dan iż-żmien is-sens ta’ altruwiżmu u koeżjoni li rajna kien inkredibbli.

Qegħdin f’kuntatt u konsultazzjoni wkoll ma’ min iħaddem, u dan partikolarment minħabba l-fatt li f’dan iż-żmien partikolari numru ta’ nies vulnerabbli tilfu x-xogħol tagħhom. Kif nafu, ix-xogħol jagħti d-dinjità lil dak li jkun, u allura rridu nassiguraw li l-impjiegi ta’ dawn il-persuni ma jintilfux. Irridu nassiguraw ukoll li min iħaddem ikun verament qed jifhem u jagħder lill-persuni milquta f’dawn iċ-ċirkostanzi straordinarji. Qed naħdmu id f’id mal-aġenzija Appoġġ fit-tqassim tal-ikel, fosthom ħaxix, lill-persuni vulnerabbli permezz tal-għajnuna mill-Malta Trust Foundation u mill-Ministeru għall-Agrikoltura, Sajd u Drittijiet tal-Annimali. Dan is-servizz qed ikun wieħed ta’ sostenn mhux biss minħabba t-tqassim ta’ dawn il-prodotti imma wkoll għax persuni vulnerabbli qegħdin iħossu li hemm min qed jaħseb fihom. M’għandkomx idea kemm ikunu ħerqana jistennew il-qanpiena tal-bieb iċċempel xħin immorru kull ġimgħa biex inqassmulhom l-ikel u l-ħtiġijiet l-oħra li jkollhom bżonn!

Qed naħdmu wkoll ma’ Richmond Foundation u mal-Malta Trust Foundation biex insaħħu s-servizzi fil-komunità lill-aktar persuni vulnerabbli, u dan bil-għan li f’dawn iż-żmienijiet dawn il-persuni jibbenefikaw minn servizzi frekwenti fid-djar tagħhom permezz ta’ telefonati. Lil dawn il-persuni qegħdin nissapportjawhom biex kemm jista’ jkun nevitaw admissions fl-isptar psikjatriku.

Għal dawk li huma sfidi, minn dawn qed naraw ħafna. Kif nafu, il-pandemija ġabet magħha sfidi reali u diffiċli ġodda għas-servizzi tas-saħħa, b’mod partikolari għas-saħħa mentali. Għalhekk huwa importanti u kruċjali aktar minn qatt qabel li jkun hemm aktar screening u moniteraġġ fuq livell primarju ħalli l-problemi ta’ saħħa mentali, kemm fl-adulti imma iżjed u iżjed fit-tfal u fl-adoloxxenti, jiġu identifikati malajr kemm jista’ jkun, u dan permezz ta’ sorveljanza fl-iskejjel, fuq il-postijiet tax-xogħol u fil-komunità inġenerali.

Nemmnu bis-sħiħ li għandu jkun hemm aktar servizzi ta’ outreach. Nafu li t-trend hi li nersqu dejjem aktar lejn kura fil-komunità. Bla dubju ta’ xejn, huwa aktar denju u dinjituż li l-individwu jiġi kkurat fid-dar milli ġo sptar, u għalhekk bħala Assoċjazzjoni qegħdin naraw li huwa ferm importanti li nilħqu faxex ta’ nies fil-komunità permezz ta’ support groups, servizzi ta’ early interventions u support lines. In-nies li jiġu mħarrġa għal dan il-għan għandhom ikunu disponibbli biex jagħtu l-appoġġ fejn meħtieġ filwaqt li jirreferu każi għal għajnuna ulterjuri. Sfortunatament f’Għawdex hemm nuqqas ta’ dawn is-servizzi, u dan minħabba diversi raġunijiet.

Fuq linja oħra rrid ngħid li għalkemm it-teknoloġija virtwali ilha magħna għal dawn l-aħħar tliet diċennji, kien proprju waqt din il-pandemija li ndunajna kemm tista’ verament tkun effettiva. L-Assoċjazzjoni ġiet litteralment ibbumbardjata għall-għajnuna fuq il-mezzi soċjali. Pereżempju, tiskanta kemm tagħmel differenza fil-ġurnata tal-individwu meta persuna li tkun online tirċievi kwotazzjoni pożittiva! Jiena nemmen li jekk inkomplu nestendu u nirfinaw fuq din it-tip ta’ teknoloġija nkunu kapaċi nilħqu aktar nies fil-komunità, speċjalment lil dawk li jkunu qed ibatu fis-silenzju. Ma nistax ma nsemmix il-bżonn reali ta’ aktar taħriġ għall-carers ta’ persuni vulnerabbli, li naf li jgħixu f’sitwazzjonijiet diffiċli. Minn diversi training courses li organizzajna stajna naraw kemm dan it-taħriġ huwa importanti għas-sapport u s-sostenn, issa bla dubju aktar minn qatt qabel. 

Nixtieq nikkonkludi billi nagħmel riferenza għal dik li nistgħu ngħidu li hija l-baby tal-Assoċjazzjoni tagħna; ħolma ta’ snin twal li nbidlet f’realtà fejn grazzi għall-Onor. Justyne Caruana ġiet regalata dar fil-komunità biex tospita persuni b’nuqqas ta’ saħħa mentali li jibbenefikaw minn perjodu qasir ta’ mistrieħ f’post trankwill jew inkella bħala home away from home fi stat ta’ kriżi ta’ saħħa mentali. Din id-dar, li tinsab ġewwa l-Għarb, hija kważi lesta minn kollox; hija mgħammra bl-għamara u jonqos biss ftit irqaqat loġistiċi żgħar biex tkun tista’ tinfetaħ u tibda tiffunzjona. Minn hawn nixtieq nerġa’ nirringrazzja lill-Onor. Justyne Caruana mill-qalb għan-nom tal-Assoċjazzjoni u tal-poplu Għawdxi, li dejjem laqgħetna, semgħetna, emmnet fina u sostnietna fix-xogħol li nagħmlu. Ninsab konvinta wkoll li l-Ministru għal Għawdex l-Onor. Clint Camilleri se jkompli jgħinna sabiex din il-ħolma ssir realtà fiż-żmien qarib. Aħna qegħdin ngħixu din ir-realtà flimkien, u nemmen li flimkien nistgħu nagħmlu d-differenza għal xulxin. Ninsab ċerta u pożittiva li dawn iż-żminijiet se joħorġu l-aħjar fina. Grazzi, Sinjura President.
IĊ-CHAIRPERSON: Nirringrazzja kemm lis-Sinjura Jeanette Falzon kif ukoll lil Dr Anton Grech għall-ħidma sfiqa tagħhom, mhux biss matul dan iż-żmien diffiċli imma matul iż-żminijiet kollha u tista’ tgħid 24 siegħa kuljum. Qed ngħid dan għax naf li dawn iż-żewġ persuni jaħdmu bla heda fil-qasam tagħhom u mhux biss jagħtu servizz lill-individwi li għandhom problemi ta’ saħħa mentali imma wkoll lill-familji tagħhom kif ukoll lill-komunità inġenerali. Naħseb li l-messaġġ ewlieni li rridu ngħaddu hu li għandna prevalenza ta’ issues ta’ saħħa mentali ġewwa Għawdex. Jien għadni niftakar laqgħa partikolari li kellna flimkien mal-Kummissarju għas-Saħħa Mentali li kien għamel preżentazzjoni u saħaq li f’Għawdex għandna problema f’dan ir-rigward li huwa importanti li tiġi ttekiljata. Għandna prevalenza speċjalment fost in-nisa u hemm ukoll riċerka li turi li l-etajiet ta’ persuni li għandhom problemi ta’ saħħa mentali huma mifruxa u li dawn il-problemi qed jaffettwaw anke lit-tfal u lill-adoloxxenti tagħna. Għalhekk aktar u aktar tikber l-importanza li nitkellmu dwar dawn il-problemi għax b’hekk inkunu qed inneħħu l-istigma filwaqt li ninkoraġġixxu aktar nies ifittxu l-għajnuna. F’dan il-każ tikber ukoll l-importanza tal-outreach għax irridu nkunu aħna li mmorru għand il-persuna li għandha bżonn jekk irridu nkunu verament effettivi fl-interventi li nagħmlu.

Il-preżentazzjoni li għamlu Dr Anton Grech u s-Sa Jeanette Falzon lili laqtuni ħafna, u hawn nixtieq nagħmel żewġ punti ewlenin. L-ewwel punt jirrigwarda l-ħtieġa ta’ aktar sostenn u taħriġ lil dawk li jkunu qed jieħdu ħsieb lill-ġenituri tagħhom jew lil xi qarib ieħor u li allura jistgħu wkoll jissejħu “carers“, speċjalment jekk il-persuni li jkunu qed jieħdu ħsieb ikollhom problemi ta’ saħħa mentali. Forsi bħalissa huwa l-mument propizju li jintwerew anke videos qosra fuq il-midja soċjali f’dan ir-rigward. Bħalissa peress li għandna aktar ħin għad-dispożizzjoni tagħna minħabba ċ-ċirkostanzi li qed ngħixu fihom, l-attenzjoni qed tmur fuq il-midja soċjali fejn wieħed qed ikun jista’ jsegwi aktar dak li jkun għaddej. Kumbinazzjoni kemm Dr Anton Grech, kemm is-Sa Jeanette Falzon, kemm is-Sur Noel Xerri u f’dawn l-aħħar ġranet anke Dr Andrew Azzopardi mill-Faculty for Social Wellbeing tal-Università lkoll qed jappellaw biex ikollna kapital uman fis-settur soċjali. Jien dejjem ngħid li s-suċċess ta’ pajjiż jista’ jitkejjel skont kemm il-qagħda soċjali tkun b’saħħitha, u għalhekk meta wieħed iħares lejn dan is-settur minn dan il-lat ovvjament aktar tikber il-ħtieġa ta’ aktar nies professjonali u nies imħarrġa li jkunu impenjati f’dan is-settur. Kif kulħadd jaf, dan mhuwiex xi settur li tidħol fih biex taqla’ l-flus imma huwa settur professjonali li wieħed irid jidħol għalih b’ċertu mpenn. Għalhekk jiena wkoll nixtieq ningħaqad mal-appell li qed isir sabiex ikollna aktar nies li jieħdu din il-linja fuq bażi professjonali kif ukoll sabiex ikollna aktar nies li jimpenjaw rwieħhom anke b’mod volontarju, għaliex le?

Issa se ngħaddi għall-mistoqsijiet u forsi anke għal xi interventi li jridu jagħmlu l-kollegi tiegħi biex imbagħad inkunu nistgħu anke niżvolġu d-diskussjoni aktar tard.

L-Onor. Kevin Cutajar.

ONOR. KEVIN CUTAJAR: Sinjura President, nixtieq nirringrazzja lil Dr Anton Grech u lis-Sa Jeanette Falzon talli għoġobhom jagħtuna din il-preżentazzjoni filwaqt li ningħaqad maċ-Chairperson billi nirringrazzjahom tal-ħidma li qed iwettqu fis-soċjetà. Il-mistoqsijiet li għandi huma tnejn.

Waqt il-preżentazzjoni li għamlu Dr Anton Grech u s-Sa Jeanette Falzon semmew l-effett li qed tħalli s-sitwazzjoni preżenti tal-imxija tal-COVID-19 fuq is-saħħa mentali tal-persuni. Ma nafx ikunx possibbli li jgħidulna wkoll liema huma l-aktar etajiet u kategoriji soċjali li qed jintlaqtu minn dawn it-tip ta’ problemi. Pereżempju, fuq il-midja smajt dwar kif qed jintlaqtu t-tfal u l-anzjani b’mod partikolari. Dik hija l-ewwel domanda tiegħi.

It-tieni domanda tiegħi tirrigwarda l-effett tal-kuntatt il-ġdid - biex ngħid hekk - li skoprejna matul dan il-perjodu tal-COVID-19. Ħadt gost li sar dan il-punt għax għalkemm dan it-tip ta’ kuntatt diġà kien magħna qabel il-COVID-19, aħna apprezzajna aktar l-importanza tiegħu permezz ta’ mezzi virtwali. Jien personalment smajt kummenti mħallta dwar l-effetti tas-saħħa mentali ta’ nies li għamlu komunikazzjoni permezz ta’ mezzi virtwali. L-impressjoni li ħadt hi li l-Mental Health Association ġewwa Għawdex tħares b’mod ottimist lejn l-użu ta’ mezzi virtwali biex in-nies ikunu jistgħu jikkomunikaw, is-soċjalizzazzjoni tagħhom tkun tista’ titjieb u l-effetti fuq is-saħħa mentali tagħhom jonqsu. Għalhekk nixtieq nistaqsi lil Dr Anton Grech u lis-Sa Jeanette Falzon jekk għandhomx xi suġġerimenti sabiex il-kuntatt permezz ta’ mezzi virtwali jitjieb u b’hekk anke f’Għawdex inkunu nistgħu nnaqqsu l-impatt fuq is-saħħa mentali tal-Għawdxin. Nirringrazzjak, Sinjura President

IĊ-CHAIRPERSON: Grazzi. Dr Anton Grech.

DR ANTON GRECH: Rigward l-ewwel mistoqsija tal-Onor. Kevin Cutajar irrid ngħid li minħabba din il-pandemija llum qed naraw żieda fil-problemi ta’ saħħa mentali across the board. Normalment ikun hemm dik li ngħidulha “threshold”, imma matul dan il-perjodu partikolari din naqset f’kulħadd, jiġifieri r-riskju żdied għall-kategoriji kollha. Superimposed fuq dan imbagħad hemm riskju akbar għal min il-kondizzjonijiet tiegħu jiġu kkawżati minn social isolation għax hemm ħafna raġunijiet li minħabba fihom wieħed jista’ jkun ibati minn kondizzjoni psikjatrika. Fost dawn hemm raġunijiet ġenetiċi, soċjali u psikoloġiċi. Għalhekk minħabba t-tip ta’ ħajja li qed ngħixu f’dan iż-żmien partikolari fejn l-interaction soċjali naqset ħafna, dawk in-nies li l-kondizzjonijiet tagħhom huma kkawżati mis-social isolation qegħdin f’riskju akbar. Madanakollu r-riskju żdied għal kulħadd, jiġifieri m’hemmx cluster partikolari, u fil-fatt huwa għalhekk li l-WHO bassret li ġejja problema kbira.

Rigward il-video conferencing dan għandu żewġ aspetti; għandu l-vantaġġ li jista’ jintuża, pereżempju, kif qed nagħmel jien bħalissa, u ċjoè biex ngħid dak li għandi xi ngħid mill-kumdità ta’ dari mingħajr ma jkolli nuża t-trasport, eċċ; imma mbagħad għandu wkoll l-iżvantaġġi tiegħu. Pereżempju, għalkemm dan il-mod huwa aħjar minn xejn għax bih wieħed qed jinqeda xorta waħda, dan qed jikkawża ċertu stress kemm fit-tfal tal-iskola kif ukoll minn min qed jipparteċipa f’meetings, eċċ. L-aħjar mod kif wieħed jittekilja dawn it-tip ta’ problemi huwa billi dawk il-ħaddiema u n-nies li f’dawn iż-żminijiet qed ikollhom jagħmlu użu mill-video conferencing spiss jiġu mħarrġa dwar kif għandhom jużaw it-tajjeb ta’ dan il-mezz ġdid ta’ komunikazzjoni u ma jħallux l-istress relatat miegħu jirbaħhom. Għalhekk għalkemm il-video conferencing għandu l-vantaġġi tiegħu, jien nemmen li għal dawk il-ħafna ħaddiema li qed jaħdmu mid-dar u jużaw il-video conferencing il-ħin kollu għandhom isiru korsijiet, imqar ta’ sessjoni waħda jew tnejn, sabiex dawn jingħataw ċerti regoli bażiċi dwar kif jistgħu jagħmlu użu mill-video conferencing mingħajr ma jikkawżalhom ħafna stress. Nirringrazzjak, Sinjura President.

IĊ-CHAIRPERSON: Grazzi lil Dr Anton Grech u lis-Sa Jeanette Falzon talli kienu magħna. Jien naħseb li f’dan il-mument huwa importanti ħafna li nkomplu niddiskutu dan is-suġġett għax kif qal tajjeb Dr Grech, bħalissa l-livell ta’ vulnerabbiltà żdied għal kulħadd, u allura kollha kemm aħna prone għal issues ta’ saħħa mentali. Huwa importanti wkoll li kemm jista’ jkun ninkoraġġixxu lil dak li jkun jersaq ’il quddiem, ifittex is-servizzi professjonali li għandu bżonn u jitkellem, anke biex b’hekk inneħħu l-istigmi.

Għalhekk nerġa’ nirringrazzja lil Dr Anton Grech u lis-Sa Jeanette Falzon mill-ġdid talli kienu magħna. Li nixtieq nitlobhom huwa biex jgħaddulna xi suġġerimenti skont il-prijorità tagħhom sabiex eventwalment inkunu nistgħu ninkluduhom fir-rapport li se nkunu qegħdin nagħmlu dwar dan is-suġġett. Nawgura kemm lil Dr Anton Grech kif ukoll lis-Sa Jeanette Falzon aktar ħidma sfiqa b’risq is-settur tas-saħħa mentali f’Għawdex u fil-każ ta’ Dr Grech fuq livell nazzjonali, peress li huwa għandu ċ-Chair ta’ dan is-settur ukoll.

Ngħaddu issa għal intervent ieħor. Għandna magħna lis-Sur Saviour Grech, li huwa l-President tal-Gozo NGOs Association. Is-Sur Grech se jkun qed jispjegalna l-irwol u l-involviment tal-NGOs Għawdxin f’dan il-perjodu partikolari tal-COVID-19 fejn huwa mhux biss se jagħmlilna l-intervent tiegħu imma se jkun qiegħed ukoll jistimola d-diskussjoni fost il-membri tal-Kumitat.

Sur Grech, insellimlek. Nixtieq ninformak li l-preżentazzjoni tiegħek se titpoġġa fuq il-Mejda tal-Kamra, u se tkun ukoll parti mill-atti tal-Kumitat, però ovvjament għall-benefiċċju ta’ dawk li qed isegwuna trid tispjegaha. Nixtieq infakkrek ukoll li l-preżentazzjoni tiegħek ma tistax teċċedi l-15-il minuta sabiex imbagħad jibqagħlna ħin għall-mistoqsijiet u anke għad-diskussjoni. Grazzi.

IS-SUR SAVIOUR GRECH (President tal-Gozo NGOs Association): Kif qalet iċ-Chairperson jien nirrappreżenta s-settur volontarju f’Għawdex. L-ewwel nett nixtieq nibda dan l-intervent billi nirringrazzjakom tal-invit li bgħattulna u hawnhekk irrid ningħaqad mal-kliem li qalet iċ-Chairperson ta’ dan il-Kumitat, li fl-ewwel laqgħa rrimarkat li issa bit-twaqqif tal-Kumitat Permanenti għall-Affarijiet ta’ Għawdex għandna pjattaforma oħra fejn tinstema’ l-vuċi tal-Għawdxin bir-riżultat li se nisimgħu aktar ideat u jingħataw aktar kontribuzzjonijiet għall-benefiċċju tal-Għawdxin. Issa huwa importanti li dan il-Kumitat kif ukoll strutturi oħra ta’ dan it-tip jibqgħu hemmhekk b’mod permanenti għax b’hekk naslu aktar.

IĊ-CHAIRPERSON: Sur Grech, tajjeb tkun informat inti wkoll li dan huwa Kumitat Permanenti tal-Parlament li għadda b’mozzjoni, u allura llum il-ġurnata huwa permanenti, jiġifieri hemm se jibqa’.

IS-SUR SAVIOUR GRECH: Eżatt, u anke l-mod kif twaqqaf jawgura dan għax kien ġie propost mill-Oppożizzjoni filwaqt li n-naħa tal-Gvern aċċettat dan is-suġġeriment b’idejha miftuħa.

IĊ-CHAIRPERSON: To be fair din kienet proposta fil-Manifest Elettorali tal-Gvern, u kif żvolġew l-affarijiet kienet pjuttost xi ħaġa kontestwali għaliex filwaqt li l-Membru tal-Oppożizzjoni waqt il-Budget Speech ippreżenta l-Mozzjoni, kumbinazzjoni waqt l-istess diskussjoni kelli l-Abbozz ta’ Liġi lest u konna se nippreżentawh ukoll, jiġifieri din hija xi ħaġa li kienet ġejja miż-żewġ naħat. 

IS-SUR SAVIOUR GRECH: Kif għedt diġà, il-fatt li kien hemm input personali mid-Deputati kollha tal-Parlament biex jitwaqqaf dan il-Kumitat jawgura tajjeb ħafna.

Tajjeb nibda billi ngħid li l-Gozo NGOs Association ilha tirrappreżenta lill-volontarjat f’Għawdex mill-2003, jiġifieri minn mindu twaqqfet. Aħna nirrappreżentaw lil dawk l-għaqdiet li huma membri tagħna kif ukoll lil dawk li mhumiex membri magħna. Infatti n-numru ta’ għaqdiet li nirrappreżentaw aħna huwa akbar minn dak li hemm fil-lista tal-Kummissarju għall-Organizzazzjonijiet Volontarji. Fil-bidu kellna mal-200 għaqda, li ħafna minnhom kienu jikkonsistu minn għaqdiet settorjali tal-istess għaqda. Pereżempju, il-baned tal-irħula u l-baned tar-Rabat kienu jirrappreżentaw setturi differenti. Issa billi llum trid issir ir-reġistrazzjoni ta’ kull għaqda volontarja ma baqgħetx titħaddem il-prassi li tiġi rrappreżentata kull għaqda partikolari imma minflok bdiet tiġi rappreżentata totalità akbar mil-lista tal-volontarjat.

Dan ġie rikonoxxut meta kienet twaqqfet il-liġi tal-MCESD (Malta Council for Economic and Social Development) fejn beda jkollna anke say fid-diskussjonijiet li jsiru fuq issues soċjali. Bħala rikonoxximent, meta twaqqfet l-għaqda fl-2003 aħna ngħatajna s-servizz tal-Gozo NGO Centre, u dan baqa’ jiffunzjona sal-lum. Naturalment ma baqax jiffunzjona bl-istess mod għax ikun hemm żminijiet fejn l-affarijiet jiġu rranġati biex jiġu jinftehmu aktar, anke għax matul dawn l-aħħar snin sibna xi diffikultajiet biex nużaw is-servizzi kollha taċ-Ċentru. 

IĊ-CHAIRPERSON: Però, Sur Grech, to be fair anke l-fondi żdidulkom sostanzjalment.

IS-SUR SAVIOUR GRECH: Iva, iva.

IĊ-CHAIRPERSON: Sur Grech, ħu paċenzja għax għandek preżentazzjoni pjuttost twila - qed nara li għandek madwar 20 slide - u l-ħin huwa kontra tagħna. Wieħed jista’ faċilment jaċċessa l-informazzjoni fuq il-background tal-Assoċjazzjoni minn fuq il-website.

IS-SUR SAVIOUR GRECH: Jien kont qed nagħti informazzjoni fuq is-servizzi li joffri dan iċ-Ċentru lill-għaqdiet Għawdxin u fuq kif iwettaqhom.

Ikun importanti jekk ngħid li l-volontarjat f’Għawdex għandu impenn kbir fl-iżvilupp ekonomiku u kulturali kif ukoll fi sferi oħra tas-soċjetà kemm f’Malta u forsi xi ftit aktar f’Għawdex. Fil-fatt minn stħarriġ li sar ftit tas-snin ilu mill-MCESD rriżulta li filwaqt li f’Malta 19% tal-popolazzjoni toffri xogħol ta’ volontarjat, f’Għawdex dan il-persentaġġ laħaq it-33%, jiġifieri kif qed naraw kien hemm diskrepanza kbira bejn il-Maltin u l-Għawdxin f’dan ir-rigward. Ta’ min jgħid ukoll li dan ix-xogħol volontarju jsir f’diversi oqsma, fosthom fil-qasam soċjali, fil-qasam tas-saħħa u tad-diżabbiltà, fil-qasam tal-edukazzjoni, arti u kultura, fil-qasam tal-animal welfare u fil-qasam tal-ambjent. 

Differenza oħra li ħarġet f’dan l-istħarriġ kienet li filwaqt li 51% tal-Maltin qalu li jagħtu sehemhom fis-settur volontarju, f’Għawdex dan il-persentaġġ laħaq is-36%. Minbarra li dan ir-riżultat fisser li hemm ċerti nuqqasijiet f’dan is-settur - u allura forsi wieħed għandu jara kif jista’ jkabbar l-interess fil-volontarjat u jara kif jista’ jinkoraġġih aktar - dan ir-riżultat wera wkoll li n-nies jagħtu aktar l-għajnuna tagħhom b’mod volontarju fil-qasam soċjali, fil-qasam tas-saħħa u tad-diżabbiltà, fil-qasam tal-edukazzjoni, fil-qasam tal-arti u l-kultura u fil-qasam tad-drittijiet tal-annimali. Żgur li dawk li jagħmlu xogħol volontarju f’Għawdex jagħtu sehem u juru mpenn kbir anke fl-oqsma tal-kultura, tal-mużika u tal-arti tant li permezz t’hekk anke x-xenarju f’Għawdex inbidel. Kif kelli ċans ngħid anke waqt laqgħa pubblika li saret is-sena l-oħra, grazzi għall-ħafna għajnuna li ta l-Gvern kif ukoll setturi oħrajn lill-għaqdiet – liema għajnuna rrid ngħid li matul dawn l-aħħar snin żdiedet b’mod sostanzjali - f’Għawdex irnexxielna nagħmlu a year-long activity. Din hija prova tal-impenn kbir li għandu l-volontarjat biex ir-rota ekonomika f’Għawdex tkompli ddur.
Diskrepanza oħra li tirriżulta fil-qasam tal-volontarjat bejn Malta u Għawdex hija l-ammont ta’ sigħat li jiġu dedikati għall-volontarjat f’Malta u Għawdex. Fil-fatt minn stħarriġ li għamel il-Malta Council for the Voluntary Sector ftit tas-snin ilu (MaltaCVS) irriżulta li bħala medja l-Għawdxin jiddedikaw disa’ sigħat fil-ġimgħa għall-qasam volontarju, li huwa l-istess ammont ta’ sigħat li jiddedikaw għall-qasam volontarju l-Maltin min-naħa t’isfel ta’ Malta, filwaqt li l-Maltin li joqogħdu f’partijiet oħra ta’ Malta jiddedikaw aktar sigħat għall-qasam volontarju. Ta’ min jgħid li 77% tal-Maltin qalu li ma jistgħux jiddedikaw aktar ħin għall-volontarjat minħabba nuqqas ta’ ħin u l-persentaġġ ta’ Għawdxin li qalu li ma jistgħux jiddedikaw aktar ħin għall-volontarjat minħabba nuqqas ta’ ħin kien ta’ 88%. Din hija xi ħaġa raġunata għax kif nafu hemm ħafna nies li jaħdmu Malta u allura dawn filgħaxijiet jibqgħu Malta. Forsi ’l quddiem, permezz tat-teleworking u ta’ mezzi oħra ta’ komunikazzjoni, il-valur kbir li jagħti l-volontarjat f’Għawdex fis-setturi kollha jkun jista’ jkompli jiżdied.

Imbagħad fil-preżentazzjoni li qed nagħmel qed nuri figuri oħra li għalkemm mhumiex daqstant rilevanti għas-sitwazzjoni tal-COVID-19 li għaddejjin biha bħalissa, huma figuri li jkun interessanti li wieħed jaqsamhom ma’ dan il-Kumitat ukoll. Pereżempju, interessanti wkoll il-fatt li filwaqt li huma 50% tal-Maltin li jgħidu li huma jagħtu sehemhom fil-volontarjat għax iridu jgħinu lil ħaddieħor, il-persentaġġ ta’ Għawdxin li jgħidu li jixtiequ jgħinu lil ħaddieħor huwa ta’ 66%, jiġifieri minbarra li f’Għawdex hawn ħafna li jagħtu sehemhom fil-volontarjat, hawn ukoll ħafna li jesprimu x-xewqa li jagħtu sehemhom fil-volontarjat. Għalhekk huwa importanti li nkomplu nsostnu r-rieda kif ukoll is-sehem tal-Għawdxin fil-qasam tal-volontarjat Għawdxi biex ir-rota ekonomika ta’ Għawdex tkompli ddur.

Issa ħalli niġi biex nitkellem dwar il-perjodu partikolari tal-COVID-19 li qed ngħixu llum għax wara kollox it-tema prinċipali tal-laqgħa tal-lum għandu proprju din it-tema. Nibda biex ngħid li hekk kif bdiet is-sitwazzjoni tal-COVID-19 f’pajjiżna aħna konna mill-ewwel ħriġna press release f’dan ir-rigward u konna appoġġjajna anke lill-GTA (Gozo Tourism Association) u lill-GBC (Gozo Business Chamber), li huma membri tagħna. Dan minkejja li normalment huma jitkellmu bil-vuċi tagħhom u aħna min-naħa tagħna ma tantx nitkellmu għalihom għax huma għandhom mezzi biex iwasslu l-messaġġ li jkunu jridu jwasslu. Aħna nwasslu wkoll l-ideat ta’ għaqdiet oħra, bħal dawk tal-AGEM (Association for Gozitan Employees working in Malta) li ġiet quddiem dan il-Kumitat il-ġimgħa l-oħra, u anke tal-Mental Health Association ġewwa Għawdex, li huma wkoll membri tagħna. Aħna nittrattaw temi ġenerali u naġixxu biex ngħinu lil kulħadd filwaqt li fl-istess ħin nagħmlu forma ta’ network. Kif spjegajt diġà, aħna appoġġjajna lil dawn l-għaqdiet mill-ewwel għax ħassejna li f’dawn iċ-ċirkostanzi hemm bżonn li jsiru miżuri addattati għal Għawdex. Niftakar li meta l-Prim Ministru ħabbar l-ewwel għajnuniet li kien se jagħti l-Gvern, dawn kienu ġenerali u għalhekk aħna qbilna li hemm bżonn li jittieħdu miżuri favur Għawdex, partikolarment miżuri li jkunu addattati għas-settur tal-volontarjat. Ma nħossx li għall-ewwel il-Gvern kien proattiv daqshekk għas-settur tal-volontarjat, imma wara intervent tal-MaltaCVS dan is-settur ġie inkluż. Fil-fatt wieħed mill-benefiċċji li kien ħabbar il-Gvern fil-bidu kien hemm dik ta’ €800 lill-ħaddiema impjegati, imma wara intervent tal-MaltaCVS is-sitwazzjoni mal-ewwel ġiet aġevolata għax l-għaqdiet volontarji kollha li għandhom addetti magħhom nies li huma mpjegati ngħatatilhom dik l-għajnuna. Naturalment dan kien ta’ solliev kbir għall-għaqdiet volontarji, għalkemm in-numru ta’ għaqdiet volontarji li għandhom l-impjegati magħhom huwa żgħir u għalhekk ma kinux ħafna l-għaqdiet li gawdew minn din il-miżura.

Irrid ngħid li min-naħa tiegħu, il-Ministeru għal Għawdex kien proattiv għax dan sa mill-bidu nett ħabbar - fil-fatt naħseb li din l-aħbar ingħatat sa minn qabel ma tħabbret il-miżura li l-ħaddiema li huma mpjegati mal-għaqdiet volontarji jingħataw it-€800 wkoll - li se jirrifondi ... Ma naħsibx li kien sar xi avviż uffiċjali f’dan ir-rigward, imma l-għaqdiet li jaħdmu fis-settur volontarju rċevew komunikazzjoni biex l-għaqdiet iserrħu moħħhom li min kellu xi proġett abbinat mal-Easter in Gozo u laħqu għamlu xi spejjeż, dawn kienu se jingħatawlhom lura minħabba li fiċ-ċirkostanzi dak il-proġett ma jistax jitwettaq. Mal-għaqdiet volontarji ngħaqad ukoll l-Arts Council Malta minħabba li kif nafu, kienu diġà qed isiru t-tħejjijiet neċessarji għall-Gozo Opera Festival 2020 kif ukoll għal festivals abbinati mal-istess Kunsill. Għalhekk nistgħu ngħidu li nstabet soluzzjoni mal-ewwel biex jiġu aġevolati dawn l-għaqdiet.

Imbagħad ħarġet il-proposta tal-VOEF (Voluntary Organisations Emergency Fund), li nisperaw li jkopri s-sitwazzjoni b’mod xi ftit aktar wiesa’ billi jingħataw flus biżżejjed biex wieħed ikun jista’ jkompli. Dawn huma l-benefiċċji li ngħataw mill-Gvern s’issa. Forsi b’dawn il-benefiċċji l-għaqdiet ikunu jistgħu jkomplu jiffunzjonaw, imma ... Ir-rispons li tawna dawn l-għaqdiet kien li l-ewwel nett kien hemm drop in or complete loss of funding mill-għaqdiet, xi ħaġa li kienet mistennija ...

IĊ-CHAIRPERSON: Sur Grech, ippermettili ftit. Tista’ taqra dik il-parti tal-presentation tiegħek li tittratta l-feedback li kien hemm min-naħa tal-għaqdiet għall-benefiċċju ta’ min qed isegwina? Għax aħna qed naqrawhom, imma min qed isegwina ma jistax jagħmel dan, u jiena qed nifhem li dawn huma s-suġġerimenti li inti qed tressaq lill-Kumitat, hux hekk?

IS-SUR SAVIOUR GRECH: Iva. Kif kont qed ngħid, hija xi ħaġa raġunata li l-ewwel nett l-għaqdiet intlaqtu minn drop in or complete loss of funding. Ta’ min ifakkar li dawn l-għaqdiet kellhom finanzi diretti, jiġifieri hawnhekk jien m’iniex qed nirriferi għall-funding tal-gvern. Is-sostenn li dawn l-għaqdiet jirċievu minn kuntratti mal-gvern baqgħu għaddejjin, anzi minbarra li l-Gvern barra baqa’ jagħti s-sostenn tiegħu skont il-kuntratti li kien hemm, huwa assigura wkoll il-pagi tal-impjegati. Madanakollu għall-ewwel kien hemm loss f’dak il-funding li s-soltu jiġi minn fundraising, minn fieri jew minn xi esebizzjoni, u mbagħad bil-mod il-mod reġa’ beda jiżdied. Madanakollu żgur li ċerti spejjeż li għandhom l-għaqdiet ma jistgħux jisparixxu. Pereżempju, kif qalulna l-għaqdiet, il-utility bills, l-interconnectivity, il-kirjiet, l-imgħaxijiet, eċċ, iridu jkomplu għaddejjin. Hemm min qed ibati ftit għax forsi għandu loans żgħar u allura m’għandux xi imgħaxijiet kbar, imma hemm min qed ibati ħafna għax pereżempju għamel ċertu żvilupp fil-proprjetà li kien hemm bżonn isir. L-introjtu ta’ dawk l-għaqdiet li forsi kellhom xi bar magħhom, bħal fil-każ tal-każini tal-baned kollha, waqaf kollu. Issa hawn wieħed jista’ jargumenta u jistaqsi: Alluar dawn l-għaqdiet ma waqfux ukoll? L-ewwel nett mhux kulħadd waqaf u t-tieni nett l-ispejjeż ma jiqfux. Huwa biżżejjed li nsemmu l-manutenzjoni tal-proprjetà.

Ta’ min jgħid li minbarra l-pagamenti tas-soltu, fosthom f’manutenzjoni tal-proprjetà u f’interessi, matul dan il-perjodu tal-COVID-19 kien hemm ukoll increased use of mobile phones, postal service, increased bandwidth, eċċ. Huwa minnu li l-maġġoranza l-kbira tal-għaqdiet diġà kellhom is-sistemi tal-internet tagħhom, però ħadd ma kien lest biex ikollu għad-dispożizzjoni tiegħu dawn il-mezzi kollha, u allura dawn huma affarijiet li hemm bżonn illi wieħed jagħti kashom ukoll. Pereżempju, il-mużewijiet, l-għaqdiet li għandhom xi biċċiet ta’ arti u dawk l-għaqdiet li għandhom l-armar tal-festa xorta waħda jkunu jridu jibqgħu jieħdu ħsieb dawn l-affarijiet. Xi ħaġa oħra interessanti huwa li, bħalma smajna ftit ilu meta Dr Anton Grech u s-Sa Jeanette Falzon mill-Mental Health Association ġewwa Għawdex kienu qed jagħmlu l-presentation tagħhom,  hemm għaqdiet li matul dan iż-żmien tal-pandemija żdiditilhom it-talba għas-servizz tagħhom. Filwaqt li fil-każ ta’ teatru, dan kellu jieqaf minħabba li ovvjament waqt perjodu bħal dan in-nies mhux se jmorru jaraw kunċert jew imorru jiżfnu, it-talba għal servizzi oħra żdiedet. Pereżempju, hawn biżżejjed insemmi l-għaqdiet tal-problemi tas-saħħa mentali, il-Friends of the Sick and the Elderly in Gozo, l-għaqdiet tal-hearing impairment jew dawk tas-sight impairment. Dawn l-għaqdiet f’daqqa waħda matul dan il-perjodu ġew bżonn servizzi oħrajn minħabba problemi anke ta’ saħħa mentali, u dan meta dak id-dħul li kien ġej mill-attivitajiet li kienu jorganizzaw għall-pubbliku kif ukoll minn fundraising waqaf. Għalhekk ikun tajjeb jekk wieħed jara kif jista’ jżid il-mezzi finanzjarji ta’ dawn l-għaqdiet.
Diġà għedt li bħalissa qed jittieħdu diversi inizjattivi ta’ għajnuna f’dan ir-rigward, fosthom dik l-iskema tal-għaqdiet volontarji, imma huwa tajjeb li anke hawn wieħed jiddiskuti ftit. Pereżempju, il-fondi li hemm abbinati ma’ din l-iskema jammontaw għal €125,000. Issa ta’ min jgħid li f’Malta u Għawdex hemm reġistrati xi 1,500 għaqda, jiġifieri li kieku dawn kellhom jinqasmu bejn l-għaqdiet kollha li għandna f’pajjiżna, kulma tirċievi kull għaqda huma xi €70, liema somma lanqas tkopri l-kont tad-dawl u tal-ilma għal xahar! Issa terġa’ jekk ikollok għaqdiet li jmorru għall-full amount, li huwa ta’ €5,000, se jkun hemm anqas flus x’jitqassmu. Għalhekk din hija materja li forsi wieħed jista’ jittrattaha aktar ’il quddiem għax ġaladarba ma jkunx hemm biżżejjed flus, ovvjament l-għaqdiet se jiġu megħjuna finanzjarjament skont l-importanza tagħhom, skont kemm ikunu f’riskju li ma jkunux jistgħu jkomplu miexja ’l quddiem u skont kemm is-servizz li jagħtu jkun bżonnjuż. Żgur li aktar ’il quddiem b’xi mod jew ieħor se jkolli ċans ninformakom dwar x’inhu jiġri f’dan is-settur ukoll.

Hawnhekk jidher li s-sitwazzjoni ġenerali hija taħt kontroll, imma ma naħsibx li huma tant kontroll is-sitwazzjonijiet li qed jittrattaw ċerti għaqdiet, bħal pereżempju l-Mental Health Association ġewwa Għawdex u għaqdiet oħra għax imbagħad ovvjament kulħadd ikollu l-problemi tiegħu. Madanakollu għalkemm meta konna qed nitkellmu dwar il-Mental Health Association ġewwa Għawdex il-qasam tal-volontarjat ma tantx issemma, jidher li hemm impenn kbir mill-amministrazzjoni biex tgħin. Għalhekk l-għaqdiet ma jinsabux reqdin bħalissa. Pereżempju, hemm ċerti għaqdiet tal-ħarsien tal-annimali - biex ma nsemmix għaqda partikolari ħalli ma nagħmilx reklami - li qed jagħmlu l-maskri, jiġifieri l-għaqdiet żgur li qed jagħmlu l-parti tagħhom biex jaffrontaw is-sitwazzjoni preżenti, għalkemm naturalment dejjem ikun hemm bżonn ta’ sostenn.

Issa rigward il-futur aħna bħala Gozo NGOs Association għadna ma għamilniex proċess ta’ konsultazzjoni mal-għaqdiet tagħna, imma se nibdew proċess fl-isfera tal-Kumitat Reġjonali ta’ Għawdex fejn se niltaqgħu bħala partners flimkien mal-GBC, mal-GTA u mas-setturi tal-unions l-oħrajn. Għal min qed isegwina tajjeb nispjega li fil-Kumitat Reġjonali ta’ Għawdex, li ilu mwaqqaf is-snin, jinġabru l-imsieħba soċjali biex jagħtu l-ideat tagħhom dwar kif is-settur tiegħu jista’ jimxi ’l quddiem. Issa aħna nafu li kemm fi żmien Gvern kif ukoll fi żmien Gvern ieħor, anke meta l-Ministeru għal Għawdex kien immexxi miċ-Chairperson ta’ dan il-Kumitat, ġiet imnedija strateġija speċjali għal Għawdex li aħna kellna sehem minnha għax ġejna avviċinati, u bil-pariri u s-sehem tal-AGEM ippreżentajna mozzjoni quddiem dan il-Kumitat biex nipproponu strateġija partikolari. Din l-istrateġija ma kellhiex tieħu post strateġiji oħra li jista’ jkollu l-Gvern għax wara kollox il-Gvern huwa politikament responsabbli biex ifassal strateġija, imma forsi permezz ta’ din l-istrateġija seta’ jkun hemm ideat validi li jiġu aċċettati bħala parti mill-istrateġija tal-Gvern. Naturalment strateġija tal-Gvern ikollha appoġġ elettorali, imma m’hemm xejn ħażin li jkun hemm konsultazzjonijiet bħal dawk li saru mill-2017 ’l hawn.

Sinjura President, għal Għawdex hemm bżonn ta’ strateġija fit-tul. Issa jekk din l-istrateġija tiġix imsejħa “EcoGozo”, “Sustainable Gozo” jew “Circular Gozo”, naħseb li Għawdex huwa post li jista’ jservi ta’ mudell u fejn nistgħu naħdmu anke fuq ideat u esperimenti ġodda. Bis-settur agrikolu li għandna huwa tajjeb li jkollna strateġija f’dan ir-rigward. Għalhekk aħna nixtiequ li jkun hemm strateġija innovattiva biex tindirizza l-issues ta’ Għawdex, liema strateġija għandu jkollha parametri ambjentali.

Nixtiequ wkoll li tissaħħaħ a wider representation in national bodies. L-amministrazzjonijiet tal-lum qed jaħdmu ħafna permezz ta’ kumitati jew awtoritajiet. Pereżempju, dan l-aħħar twaqqfet awtorità għall-kwalità tal-arja. Ġie mniedi wkoll kumitat biex jara l-futur tal-qasam edukattiv. Jien naħseb li anke l-Kumitat Permanenti għall-Affarijiet ta’ Għawdex għandu jagħfas dwar dan għax wara kollox minbarra li dan il-Kumitat Parlamentari huwa opinion collector li fih wieħed jista’ jaqsam l-ideat, għandu importanza kbira anke f’dak li hu skrutinju parlamentari. Issa jien għadni niftakar li meta ċ-Chairperson ta’ dan il-Kumitat kienet Ministru għal Għawdex kienet tgħid li aktar ma jitwaqqfu bordijiet u kumitati, l-iskrutinju aktar se jiżdied, però jien ma nara xejn ħażin f’li jiżdied l-iskrutinju. Fil-fatt jien nixtieq li tkunu tistgħu żżidu l-iskrutinju fuq il-bordijiet nazzjonali anke f’isem il-volontarjat. Pereżempju, innovazzjoni li kienet sabiħa ħafna u li ġiet launched din is-sena wara li s-sena l-oħra ġiet implimentata l-liġi tal-volontarjat hija dik li llum hemm rappreżentant ta’ Għawdex fil-kunsill nazzjonali tal-volontarjat. Għalhekk nispera li bħala Kumitat tilqgħu dan l-appell li qed nagħmel.

Nixtieq ukoll li wara dan iż-żmien tal-pandemija tal-COVID-19 ikun hemm strateġija li biha nkunu nistgħu ngħinu lill-għaqdiet to retool, rebrand and refurbish. Pereżempju, għandna naħtfu din l-opportunità biex f’dan iż-żmien partikolari nniedu skemi u naraw x’nistgħu nagħmlu għat-teatri u l-baned. Għalkemm nafu li bħalissa l-Gvern għandu ħafna spejjeż, ...

IĊ-CHAIRPERSON: Sur Grech, għandek xi suġġerimenti dwar dan? Għax l-istedina ma kinitx biss biex niddiskutu s-settur imma biex nitkellmu dwar is-settur fi żmien il-COVID-19 and beyond, jiġifieri l-punt li qed issemmi inti bħalissa jista’ jkun il-punt konklussiv tiegħek u jista’ jkun ukoll il-punto di partenza li tistgħu taqbdu. 

IS-SUR SAVIOUR GRECH: Aħna għandna ideat partikolari, anke għaliex kien ikkuntattjana konsorzju barrani biex insaħħu s-settur tal-opri f’Għawdex. Bil-mertu ta’ ħafna nies u ta’ ħafna gvernijiet Għawdex irnexxielu li mhux jikkrea l-opra f’Għawdex, imma li jsalva l-opra f’Għawdex.

IĊ-CHAIRPERSON: Illum l-opra f’Għawdex hija l-opra f’Malta, jiġifieri għandna livelli għoljin ħafna u nassigurak li llum għandna profil internazzjonali f’dan ir-rigward. Dan il-punt li qed tqajjem huwa interessanti ħafna.

IS-SUR SAVIOUR GRECH: Hemm anke dokumenti li nixtiequ nixprunaw.

IĊ-CHAIRPERSON: Sur Grech, nixtieq niġbidlek l-attenzjoni li għalkemm qed tagħmel riferenza għall-istrateġija ’l quddiem li l-Gozo NGOs Association jidher li qed tħares lejha, fil-preżentazzjoni li għandna hawnhekk ma jidher li hawn xejn dwarha.

IS-SUR SAVIOUR GRECH: M’hemm xejn minħabba li ma ridtx inkun speċifiku għax fil-verità hemm rapport sħiħ dwar dan. Issa jekk dan għadux attwali ma nafx, imma konsorzju internazzjonali sab suq kbir mhux biex nipproduċu l-opra imma sab suq kbir ta’ kantanti tal-opra li għandhom fi stadju ta’ studju, ... Issa hawn ta’ min jgħid li dawn ikunu qed jistudjaw fl-iskala ta’ La Scala, tal-Metropolitan Opera, ...

IĊ-CHAIRPERSON: Sur Grech, naħseb li diskussjoni bħal din trid issir mal-entitajiet ikkonċernati li huma involuti fl-opri direttament, imma hawn aħna qed nitkellmu fuq il-Gozo NGOs Association, li hija an umbrella organisation tal-għaqdiet kollha Għawdxin f’setturi differenti, jiġifieri hawn aħna m’aħniex qed nitkellmu fuq l-opri biss.

Semmejt punt importanti ħafna li fl-opinjoni tiegħi bħala Assoċjazzjoni għandkom tiddiskutuh u eventwalment jekk hemm bżonn terġgħu tiġu lura għandna. Jien qed nirriferi għal din l-istrateġija tal-post COVID-19. Però l-opra għandha tkun aspett minnha u m’għandhiex tkun the sole pillar. Kif għedt tajjeb inti, hemm parteċipazzjoni pjuttost qawwija fost l-Għawdxin fl-għaqdiet volontarji. Fil-fatt jien dejjem ngħid illi li kieku m’għandniex is-settur tal-volontarjat f’Għawdex, ħafna affarijiet ma jsirux.

IS-SUR SAVIOUR GRECH: Ninsab konvint minn dan.

IĊ-CHAIRPERSON: Li hu żgur hu li għandna ħafna talenti, u fil-fatt kien għalhekk li l-Gvern iddeċieda li kull sena jżid dejjem aktar l-investiment tiegħu fl-għaqdiet volontarji. Jien infakkar li kien hemm żmien fejn minħabba nuqqas ta’ mekkaniżmu fid-distribuzzjoni tal-fondi, konna qed nirriskjaw ... Fil-fatt din kienet waħda mill-ewwel problemi li ffaċċjajt jien fil-Ministeru; li l-Kummissarju ried jirtira l-fondi minħabba li l-mod kif kienu jitqassmu l-fondi fost l-għaqdiet Għawdxin ma kien trasparenti xejn, u għalhekk apparti l-mekkaniżmu trasparenti ta’ kif jingħataw il-fondi mbagħad kien iddaħħal ukoll mekkaniżmu ieħor biex niskrutinizzaw il-mod ta’ kif l-għaqdiet jonfqu l-fondi, jiġifieri kienet iddaħħlet trasparenza across the board. Però f’dan il-kontest partikolari u fuq dan is-suġġett naħseb u nemmen li l-Assoċjazzjoni tagħkom tista’ tikkontribwixxi, Sur Grech. Pereżempju, wieħed jista’ jiddiskuti dan l-elenku ta’ suġġerimenti li għamiltilna anke internament għax milli jidher għadha ma saritx diskussjoni dwar dan, hux hekk?

IS-SUR SAVIOUR GRECH: Le, għadna m’għamilniex diskussjoni f’dan is-sens.

IĊ-CHAIRPERSON: Jiġifieri Sur Grech, qed nifhem sew li dawn ir-rakkomandazzjonijiet u l-issues li qed tqajjem għadhom ma ġewx maqbula, imma inti qiegħed sempliċement titfagħhom għad-diskussjoni?

IS-SUR SAVIOUR GRECH: Le, dawn għadhom ma ġewx maqbula għax għadhom ma ġewx imnedija. Semmejt l-opra partikolari għax jien naħdem f’dan il-qasam u għalhekk għandi interess personali fiha. 

IĊ-CHAIRPERSON: Sur Grech, filwaqt li napprezza l-ħeġġa u l-input tiegħek, però ovvjament huwa importanti li din tkun anke l-pożizzjoni tal-Gozo NGOs Association, jiġifieri filwaqt li nifraħlek ...

IS-SUR SAVIOUR GRECH: Fil-fatt jien għalhekk kont ġeneriku, imma inti qisek staqsejtni biex insemmi xi ħaġa speċifika.

Biex nikkonkludi rrid ngħid li hemm bżonn li jsir xi ftit investiment biex iċ-Ċentru minn fejn naħdmu jiġi refurbished.

IĊ-CHAIRPERSON: Imma dik hija kwestjoni oħra. Illum il-ġurnata bil-fondi li għandhom l-NGOs wieħed jista’ jħares ukoll lejn binarji differenti. Però nixtieq nieħu l-okkażjoni biex nifraħlek għall-preżentazzjoni li ressaqt quddiem dan il-Kumitat - għax ovvjament jiena rrid nallaċċja dak li qed tgħid inti ma’ dak li għandi quddiemi - li hija pjuttost strutturata. Nixtieq nitolbok biss biex slide numru 16 - naturalment min qed isegwina mhux qed jaraha, però aħna qed narawha - li qed tiġbor is-suġġerimenti tiġi diskussa bħala Assoċjazzjoni internament u mbagħad dawn jiġu ppreżentati lilna bħala Assoċjazzjoni u mhux fuq livell jew opinjoni personali.

IS-SUR SAVIOUR GRECH: Kollox sew.

IĊ-CHAIRPERSON: F’dan il-Kumitat aħna qed naraw suġġett partikolari minn aspetti differenti u mbagħad nifformulaw rapport, liema rapport se jinkludi r-rakkmandazzjonijiet li se nkunu qegħdin nirċievu. Għalhekk jekk sadanittant tilħaq tlesti d-diskussjoni anke b’mod virtwali, nitolbok biex iġġibilna konferma li dik hija l-pożizzjoni tal-Assoċjazzjoni. Huwa importanti wkoll li s-suġġerimenti li jkun hemm jitniżżlu skont il-prijorità tagħhom. Hawnhekk jien qed nara xi 12-il proposta, u għalhekk nitolbok biex tniżżel dawn il-proposti wara xulxin skont il-prijorità tagħhom sabiex aħna nkunu nistgħu niddiskutuhom.
Issa se ngħaddi biex nara jekk l-Onor. Membri jixtiqux jagħmlu mistoqsijiet. L-Onor. Kevin Cutajar.

ONOR. KEVIN CUTAJAR: Insellimlek, Sur Grech, u nixtieq nirringrazzjak tal-preżentazzjoni tiegħek u talli għoġbok tiltaqa’ magħna llum, minkejja li qed tagħmel dan b’mod virtwali. F’isem l-Oppożizzjoni nixtieq nuri wkoll l-apprezzament tagħna mhux biss għall-ħidma li twettaq il-Gozo NGOs Association, li ħafna snin ilu jien kelli x-xorti li nkun fuq l-ewwel kumitat tagħha, imma anke għan-numru ta’ għaqdiet li din l-Assoċjazzjoni tirrappreżenta.

Id-domanda tiegħi torbot mal-punt interessanti ħafna li għamel is-Sur Saviour Grech rigward il-ħtieġa ta’ strateġija għal għaqdiet volontarji ġewwa Għawdex kemm issa li għadna għaddejjin miż-żmien tal-imxija tal-COVID-19 u anke wara li jgħaddi dan iż-żmien; żmien li s’issa għadu ma jidhirx daqshekk ċar kif se jiżvolġi minħabba li ovvjament dan jiddependi minn dak li se jiġri mill-imxija tal-virus innifsu. L-ewwel nett nixtieq nistaqsi lis-Sur Grech f’liema direzzjoni għandha tmur u liema miri għandha tilħaq din l-istrateġija. Naf li l-Gozo NGOs Association tirrappreżenta diversi setturi tal-volontarjat. Liema kienu l-aktar setturi li ntlaqtu mis-sitwazzjoni preżenti?

Is-Sur Grech semma diversi diffikultajiet li qed ikollhom jiffaċċjaw fil-preżent l-għaqdiet li avviċinawh minħabba s-sitwazzjoni li qegħdin ngħixu fiha. Għalhekk nixtieq nistaqsi wkoll lis-Sur Grech jekk id-diffikultajiet li qegħdin jesperjenzaw dawn l-għaqdiet humiex esklussivament ta’ natura finanzjarja, bħal pereżempju ħlasijiet ta’ kontijiet tad-dawl u tal-ilma, tat-telephone, tal-internet u minħabba li bħalissa mhux qed isir fundraising. Apparti diffikultajiet finanzjarji, lil dawn l-għaqdiet inħolqulhom diffikultajiet oħrajn minħabba s-sitwazzjoni preżenti li qegħdin ngħixu fiha?

IĊ-CHAIRPERSON: Is-Sur Saviour Grech. Jekk jogħġbok, wieġeb fil-qosor.

IS-SUR SAVIOUR GRECH: Hemm numru ta’ għaqdiet volontarji li ntlaqtu mill-effetti ta’ din il-pandemija proprju minħabba l-fatt li ma jistgħux jiffunzjonaw. Pereżempju, il-funzjoni prinċipali ta’ banda jew ta’ għaqda sportiva per se hija li dawn jagħmlu xi ħaġa b’mod volontarju biex jesprimu l-ħiliet tagħhom. Ma ninsewx li ħafna għaqdiet volontarji jagħmlu xogħol espressiv fl-arti, fil-kultura u fl-isport. Għalhekk dawn it-tip ta’ għaqdiet bilfors intlaqtu għax ħafna minnhom twaqqfitilhom il-funzjoni prinċipali tagħhom mal-ewwel.

L-aktar għaqdiet li ntlaqtu mill-effetti ta’ dan il-perjodu partikolari kienu dawk l-għaqdiet li t-talba għas-servizzi tagħhom ma spiċċatx - fost dawn hemm dawk l-għaqdiet li jaħdmu fil-qasam tas-saħħa, bħall-Mental Health Association ġewwa Għawdex - u allura x-xogħol tagħhom żdied filwaqt li mbagħad forsi naqsilhom l-introjtu. Diffikultà oħra li qed ikollhom jiffaċċjaw dawn l-għaqdiet hija li wieħed mhux qed ikun jista’ jaħdem mill-uffiċċju. Pereżempju, lilna bħala Assoċjazzjoni laqatna l-aktar il-fatt li ma nistgħux naħdmu mill-Uffiċċju u noffru s-servizzi tagħna għax ġejna miżmumin milli nagħmlu dan.

IĊ-CHAIRPERSON: Ippermettili ftit, Sur Grech. Allura peress li fiżikament hemm ċertu xkiel biex wieħed ikun jista’ jopera, bħala Assoċjazzjoni qed tinkoraġġixxu lill-membri tagħkom biex tikkomunikaw b’mod virtwali, bħalma qed nagħmlu aħna llum?

IS-SUR SAVIOUR GRECH: Iva, mela! Din hija xi ħaġa li nsejt insemmiha, u fil-fatt ħarġet anke xi skema f’dan ir-rigward. Ma tantx kelli ċans insegwi, imma naf li ċerti għaqdiet minn tagħna marru online. Pereżempju, dawk li s-soltu jorganizzaw il-festivals użaw mezzi virtwali biex jippromwovu l-mużika tagħhom, bħalma jsir f’pajjiżi barranin. Anke t-teatri qed jerġgħu juru x-xogħol tagħhom b’mod virtwali, jiġifieri aħna żgur li qed ninkoraġġixxu lil dak li jkun biex imur online. Fil-fatt illum ħafna mis-servizzi jsiru online mingħajr il-bżonn li wieħed joqgħod fl-uffiċċju, imma wħud mill-għaqdiet inqabdu f’sitwazzjoni fejn l-utilities tagħhom qegħdin f’post filwaqt li wieħed qed ikollu jaħdem minn post ieħor. Anke l-iskema li hemm għaddejja bħalissa qed tinkoraġġixxi lil dawk kollha konċernati biex japplikaw għal sistemi ta’ networking. Għalhekk żgur li n-networking se jiżdied għax għalkemm dan il-metodu għandu d-diffikultajiet tiegħu wkoll, f’dan iż-żmien partikolari apprezzajna l-benefiċċji li għandu min jaħdem permezz tan-network. Fil-fatt nerġa’ nisħaq li l-enfasi tagħna qed tkun biex kemm jista’ jkun immorru online, għalkemm naturalment ċerti affarijiet ma jistgħux isiru online.

Rigward il-mistoqsija li għamilli l-Onor. Kevin Cutajar aktar kmieni, irrid ngħidlu li l-aktar NGOs li ntlaqtu huma dawk li jaħdmu fil-qasam tas-saħħa.

L-aħħar slide tal-preżentazzjoni tiegħi says it all għax hawnhekk ikkwotajt artiklu tiegħek, Sinjura President. Dan bgħattulkom ftit wara l-oħrajn.

IĊ-CHAIRPERSON: Jidher li jogħġbuk l-artikli tiegħi għax dejjem kont tħobb tikkwotahom! Kemm toqgħod attent!

IS-SUR SAVIOUR GRECH: Huwa importanti li tinnota l-mod li bih jesprimi ruħu l-bniedem għax tkun tista’ tifhem id-direzzjoni tiegħu. Fil-programm elettorali ma jiġix miktub dak kollu li jkun se jsir. S’issa għad ma kellniex l-opportunità li niltaqgħu mal-Ministru għal Għawdex preżenti, u jien nawgura li jkollna ċans niltaqgħu miegħu fil-futur qarib biex niddiskutu ċerti affarijiet miegħu wkoll.

Xi ħaġa li weġġgħetni xi ftit kienet li ntlabna biex nagħtu l-għajnuna tagħna waqt din il-pandemija tal-COVID-19 u s’issa dan għad ma kellniex ċans nagħmlu dan. Biex nispjega ruħi aħjar, il-Malta Health Network ġiet imqabbda mid-Deputat Prim Ministru u Ministru għas-Saħħa Chris Fearne biex tikkoordina l-volontarjat waqt din il-pandemija. Għalhekk ħarġet sejħa għall-volontarjat u aħna ntlabna nikkoordinaw xi xogħol ta’ swabbing, imma minħabba ċerti diffikultajiet s’issa għadna ma stajniex nagħmlu dan. Forsi permezz ta’ diskussjoni mal-Ministeru kkonċernat inkunu nistgħu naraw b’liema mod huwa possibbli li nagħtu sehemna matul dan iż-żmien tal-pandemija.

IĊ-CHAIRPERSON: Sur Grech, grazzi ħafna kemm talli kont magħna kif ukoll tal-ħidma tiegħek. Kif għedt diġà, jien naħseb li għandu jkun hemm follow-up ta’ din id-diskussjoni fuq il-binarji li indikajtlek, anke biex l-input tal-Gozo NGOs Association ikun parti mir-rakkmandazzjonijiet li se nkunu qegħdin nagħmlu. Nixtieq nawguralek mhux biss għall-ħidma personali tiegħek imma anke għall-operat tiegħek b’risq l-NGOs Għawdxin u b’risq is-soċjetà Għawdxija inġenerali. Nirringrazzjak ħafna.

IS-SUR SAVIOUR GRECH: Nirringrazzja lilkom tal-invit u tal-opportunità. Ngħaddi lill-Kumitat il-preżentazzjoni li għamilt:

IĊ-CHAIRPERSON: B’hekk temmejna l-interventi tal-lum. Naħseb li kienet diskussjoni pjuttost interessanti, u peress li dan is-suġġett huwa vast, kif qbilna li nagħmlu fl-aħħar seduta, is-seduta li jmiss għandha tkopri s-settur edukattiv. Sadanittant kien hemm stqarrija tal-Ministeru għall-Edukazzjoni u x-Xogħol li ħabbar li ġiet imwaqqfa task force biex titkellem dwar il-qasam edukattiv fi żmien il-COVID-19 and beyond. Aħna min-naħa tagħna diġà għamilna kuntatt mas-Segretarju Permanenti s-Sur Francis Fabri, li jinsab dispost li jattendi hawnhekk għas-seduta tal-Kumitat li jmiss biex jagħti l-preżentazzjoni tiegħu. Jekk taqblu, flimkien mas-Sur Fabri għandna nistiednu wkoll lil Gozo University Group (GUG), lil rappreżentant mill-Kunsill Studenti Universitarji (KSU) kif ukoll lil rappreżentant tal-MCAST Gozo Campus Għawdex biex b’hekk inkunu koprejna s-settur edukattiv kollu. Is-Segretarju Permanenti se jkun ir-rappreżentant min-naħa tal-Ministeru għall-Edukazzjoni u x-Xogħol, li allura se jkun qed ikopri s-settur primarju, sekondarju u post-sekondarju u mbagħad se nistiednu lil rappreżentanti tal-GUG, tal-KSU u tal-MCAST biex inkopru anke l-edukazzjoni terzjarja. Jista’ jkun li r-rappreżentant tal-MCAST ikun il-kap tal-MCAST f’Għawdex. Dan biex ikollna idea ġenerali dwar dak li huwa għaddej u dak li qed jiġi propost. Imbagħad jekk eventwalment inkunu nixtiequ nistiednu lil xi nies oħrajn biex jindirizzaw din it-tema, inkunu nistgħu nagħmlu dan f’seduti oħrajn. 

Nixtieq infakkar ukoll li għadna qed nistennew risposta mingħand il-Malta Enterprise biex din tagħmlilna l-preżentazzjoni tagħha. Irridu nagħmlu wkoll mistoqsijiet dwar il-preżentazzjonijiet li saru minn Steward HealthCare, mill-GTA, mill-GBC u mill-MTA. Dawk huma kollha affarijiet li rridu nagħmluhom fis-seduti li jmiss.

Jien nissuġġerixxi li s-seduta li jmiss ta’ dan il-Kumitat tkun il-ġimgħa d-dieħla. Il-Ministru jippreferi li ssir nhar it-Tlieta.

ONOR. CLINT CAMILLERI (Ministru għal Għawdex): Jekk inhu possibbli jkun aħjar jekk nipposponuha għal ħmistax oħra minħabba mpenji ta’ xogħol tal-gvern.

IĊ-CHAIRPERSON: Aktar minħabba t-task force li ħabbar il-Ministeru għall-Edukazzjoni u x-Xogħol.

ONOR. CLINT CAMILLERI: Mela nipprova nkun preżenti nhar it-Tlieta. 

ONOR. KEVIN CUTAJAR: Sakemm nhar it-Tlieta l-laqgħa mhijiex se ssir Għawdex, għalija mhux problema.

IĊ-CHAIRPERSON: Il-laqgħa se ssir Għawdex meta jkollna s-suġġetti ta’ kulħadd u nagħmlu pjan ta’ ħidma ħalli nkunu nistgħu nneduh hemmhekk fejn imbagħad issir diskussjoni li għaliha jiġu mistiedna wkoll xi stakeholders.

ONOR. KEVIN CUTAJAR: Mela kif għedt diġà, nhar it-Tlieta tajjeb għalija sakemm il-laqgħa mhijiex se ssir Għawdex.

IĊ-CHAIRPERSON: Għalissa m’hemmx data ta’ meta l-laqgħa se tkun qed issir ġewwa Għawdex, però f’dan il-każ id-data se tkun maqbula bejn kulħadd biex nassiguraw li kulħadd ikun jista’ jattendi.

Mela la m’hawnx rimarki oħra nixtieq nirringrazzjakom talli attendejtu għal din il-laqgħa filwaqt li nirringrazzja wkoll lil dawk kollha li kienu qegħdin isegwuna. Flimkien mal-Iskrivana tal-Kumitat nixtieq nirringrazzja lill-pubbliku inġenerali anke tal-feedback u tas-suġġerimenti li qed jibagħtilna ta’ kuljum. 

Il-Kumitat issa huwa aġġornat għal nhar it-Tlieta, 26 ta’ Mejju 2020, fl-4.30 p.m.  L-aġenda se tkun il-kontinwazzjoni tad-diskussjoni dwar l-impatt tal-COVID-19 fuq Għawdex u t-triq ’il quddiem.  Nirringrazzjakom.

Fis-6.25 p.m. il-Kumitat aġġorna.

